5

Монгол Улсын Их Хурлын 2010 оны намрын ээлжит чуулганы 2011 оны 1 дүгээр сарын 6-ны өдөр /Пүрэв гариг/-ийн нэгдсэн хуралдаан 10 цаг 15 минутад Төрийн ордны УИХ-ын чуулганы нэгдсэн хуралдааны танхимд эхлэв.
УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  


Өглөөний нэгдсэн хуралдаанд ирвэл зохих 76 гишүүнээс 53 гишүүн ирж, 69.7 хувийн ирцтэй байв. Үүнд:

Чөлөөтэй:
Х.Баделхан, Сү.Батболд, Б.Бат-Эрдэнэ, Г.Баярсайхан, С.Баярцогт, Л.Болд, Л.Гансүх, Л.Гүндалай, Ц.Даваасүрэн, Д.Батбаяр, Д.Оюунхорол, А.Тлейхан, Ч.Улаан, Ч.Хүрэлбаатар

Өвчтэй: П.Алтангэрэл, С.Баяр, Ц.Дашдорж 

Тасалсан: Д.Арвин, Н.Батбаяр, Х.Баттулга, С.Бямбацогт, Д.Загджав, Э.Мөнх-Очир


Хоцорсон: Л.Гантөмөр-1.30, Даш.Зоригт-1.50, Ц.Нямдорж-1.30, С.Оюун-1.30, Ш.Сайхансамбуу-0.30, Д.Энхбат-0.50, З.Энхболд-0.50, С.Эрдэнэ-1.30  

Нэг.Зарим байнгын хорооны даргыг сонгох тухай 

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Эдийн засгийн байнгын хорооны зөвлөх Ж.Батсайхан, Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн нар байлцав.

Уг асуудлын талаархи Аюулгүй байдал гадаад бодлогын байнгын хорооноос гаргасан санал, дүгнэлтийг УИХ-ын гишүүн Н.Ганбямба, Эдийн засгийн байнгын хорооноос гаргасан санал, дүгнэлтийг УИХ-ын гишүүн Г.Батхүү, Байгаль орчин, хүнс, хөдөө аж ахуйн байнгын хорооноос гаргасан санал, дүгнэлтийг УИХ-ын гишүүн Э.Бат-Үүл нар танилцуулав.

Байнгын хороодын санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Д.Дэмбэрэл:-Аюулгүй байдал, гадаад бодлогын байнгын хорооны даргад нэр дэвшигч УИХ-ын гишүүн Яйчилын Батсуурийг дэмжсэн Байнгын хорооны саналыг дэмжье.

Зөвшөөрсөн

38

Татгалзсан

3

Бүгд


41

92.7 хувийн саналаар дэмжигдлээ.

Байгаль орчин, хүнс, хөдөө аж ахуйн байнгын хорооны даргад нэр дэвшигч УИХ-ын гишүүн Пүрэвийн Алтангэрэлийг дэмжсэн Байнгын хорооны саналыг дэмжье.

Зөвшөөрсөн

38

Татгалзсан

3

Бүгд


41

92.7 хувийн саналаар дэмжигдлээ.

Эдийн засгийн байнгын хорооны даргад нэр дэвшигч УИХ-ын гишүүн Дашзэвэгийн Зоригтыг дэмжсэн Байнгын хорооны саналыг дэмжье.

Зөвшөөрсөн

41

Татгалзсан

0

Бүгд


41

100 хувийн саналаар дэмжигдлээ.

Зарим байнгын хорооны даргыг сонгох тухай УИХ-ын тогтоолын төслийг баталъя.

Зөвшөөрсөн

38

Татгалзсан

4

Бүгд


42

90.5 хувийн саналаар тогтоол батлагдлаа.

УИХ-ын гишүүд дээрх тогтоолын эцсийн найруулгыг сонсов.

Уг асуудлыг 10 цаг 30 минутад хэлэлцэж дуусав.

Хууль татан авсан тухай асуудлыг та бүхэнд танилцуулчихъя. Монгол Улсын Их Хуралд. Төсөл татан авах тухай.

УИХ-ын дарга Д.Дэмбэрэл Засгийн газраас санаачлан боловсруулж 2010 оны 7-р сарын 5-ны өдөр УИХ-д өргөн мэдүүлсэн Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төслийг Засгийн газар татан авч байгаа тухай болон УИХ-ын гишүүн Ц.Шинэбаяр УИХ дахь Монгол Ардын Намын бүлгийн гишүүн бус болсныг уламжилсан Бүлгийн дарга Д.Лүндээжанцангаас ирүүлсэн албан тоотыг тус тус уншиж танилцуулав.

Хоёр.Уур амьсгалын өөрчлөлтийн үндэсний хөтөлбөр батлах тухай УИХ-ын тогтоолын төсөл /эцсийн хэлэлцүүлэг/

Хэлэлцэж буй асуудалтай холбогдуулан Байгаль орчин, аялал жуулчлалын дэд сайд Ч.Жаргалсайхан, тус яамны Тогтвортой хөгжил, стратеги төлөвлөлтийн газрын дарга Ц.Банзрагч, Ур амьсгалын өөрчлөлтийн асуудал хариуцсан тусгай элч Д.Дагвадорж, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Т.Тайшир, Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Б.Баярмаа нарын бүрэлдэхүүнтэй ажлын хэсэг байлцав.

Эцсийн хэлэлцүүлэгт бэлтгэсэн талаархи Байгаль орчин, хүнс, хөдөө аж ахуйн байнгын хорооноос гаргасан танилцуулгыг УИХ-ын гишүүн Р.Буд танилцуулав.

Байнгын хорооны танилцуулгатай холбогдуулан УИХ-ын гишүүн Н.Ганбямба, Д.Ганхуяг нарын асуусан асуултад УИХ-ын гишүүн Р.Буд, Шадар сайд М.Энхболд, ажлын хэсгээс Ч.Жаргалсайхан нар хариулж, тайлбар хийв.

Д.Дэмбэрэл:-Уур амьсгалын өөрчлөлтийн үндэсний хөтөлбөр батлах тухай УИХ-ын тогтоолын төслийг баталъя.

Зөвшөөрсөн

36

 
Татгалзсан

5

Бүгд


41

87.8 хувийн саналаар тогтоол батлагдлаа.

Уг асуудлыг 10 цаг 48 минутад хэлэлцэж дуусав.

Гурав.Монгол Улсын Засгийн газар, Олон улсын хөгжлийн ассоциаци хооронд байгуулсан хөгжлийн бодлогын санхүүжилт-2 хөтөлбөрийн санхүүжилтийн хэлэлцээр болон олон салбарыг хамарсан техник туслалцааны төслийн санхүүжилтийн хэлэлцээрийг соёрхон батлах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Сангийн яамны Зээл тусламжийн бодлого, хамтын ажиллагааны газрын дарга Б.Хүрэнбаатар, Монголбанкны Хяналт, шинжилгээний газрын захирал Б.Лхагвасүрэн, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх М.Элбэгдорж, Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нарын бүрэлдэхүүнтэй ажлын хэсэг байлцав.

Анхны хэлэлцүүлэгт бэлтгэсэн талаархи Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Ц.Шинэбаяр танилцуулав.

Байнгын хорооны санал, дүгнэлттэй холбогдуулан УИХ-ын гишүүн Р.Рашийн асуусан асуултад УИХ-ын гишүүн Я.Батсуурь, З.Энхболд, Д.Хаянхярваа нар хариулж, тайлбар хийв.

Д.Дэмбэрэл:-Монгол Улсын Засгийн газар, Олон улсын хөгжлийн ассоциаци хооронд байгуулсан хөгжлийн бодлогын санхүүжилт-2 хөтөлбөрийн санхүүжилтийн хэлэлцээр болон олон салбарыг хамарсан техник туслалцааны төслийн санхүүжилтийн хэлэлцээрийг соёрхон батлах тухай хуулийн төслийг баталъя.

Зөвшөөрсөн

34

 
Татгалзсан

8

Бүгд


42

81.0 хувийн саналаар хууль батлагдлаа.

Уг асуудлыг 11 цаг 00 минутад хэлэлцэж дуусав.

Дөрөв.Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай хуулийн төсөл /УИХ-ын гишүүн Э.Бат-Үүл нараас өргөн мэдүүлсэн/ /хэлэлцэх эсэх/

Хэлэлцэж буй асуудалтай холбогдуулан Сангийн яамны Худалдан авах ажиллагааны бодлогын газрын дарга Х.Ганцогт, орлогч дарга Э.Хангай, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Д.Энхгэрэл, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Хуулийн төслийн талаархи төсөл санаачлагчийн илтгэлийг УИХ-ын гишүүн Э.Бат-Үүл, хэлэлцэх эсэх асуудлаар гаргасан Төсвийн байнгын хорооны санал, дүгнэлтийг УИХ-ын гишүүн О.Чулуунбат нар танилцуулав.

Төсөл санаачлагчийн илтгэл болон Байнгын хорооны санал, дүгнэлттэй холбогдуулан УИХ-ын гишүүн Ц.Сэдванчиг, Ц.Шинэбаяр, Н.Ганбямба, Ш.Сайхансамбуу, Д.Одбаяр, Д.Ганхуяг, Р.Раш, Ц.Батбаяр, Ц.Цэнгэл нарын асуусан асуултад УИХ-ын гишүүн Э.Бат-Үүл, Д.Хаянхярваа нар хариулж, тайлбар хийв.

Хуулийн төслийн хэлэлцэх эсэх асуудалтай холбогдуулан УИХ-ын гишүүн Р.Буд, Су.Батболд нар санал хэлэв.

Д.Дэмбэрэл:-Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай хуулийн төслийг  хэлэлцье гэсэн саналыг дэмжье.

Зөвшөөрсөн

34

 
Татгалзсан

6

Бүгд


40

85.0 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэв.

Уг асуудлыг 12 цаг 25 минутад хэлэлцэж дуусав.

Эцсийн найруулга

УИХ-ын дарга Д.Дэмбэрэл Монгол Улсын Засгийн газар, Олон улсын хөгжлийн ассоциаци хооронд байгуулсан хөгжлийн бодлогын санхүүжилт-2 хөтөлбөрийн санхүүжилтийн хэлэлцээр болон олон салбарыг хамарсан техник туслалцааны төслийн санхүүжилтийн хэлэлцээрийг соёрхон батлах тухай хуулийн төслийн эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүн Ж.Сүхбаатар санал хэлэв.

УИХ-ын  гишүүд дээрх хуулийн эцсийн найруулгуудыг сонсов. /12.28 цаг/

10.50-10.55 цагт Хан-Уул дүүргийн Цагдаагийн хэлтсийн Яармаг дахь цагдаагийн тасгийн хамт олон, 11.25-11.30 цагт Хан-Уул дүүргийн 52-р сургуулийн 11в ангийн багш, сурагчид, Төв аймгийн Зуунмод сумын иргэд УИХ-ын чуулганы танхим, Төрийн ордонтой танилцав. /Нэрсийг хавсаргав/

Хуралдаан 12 цаг 30 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА




Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ 2011 ОНЫ 
1 ДҮГЭЭР САРЫН 6-НЫ ӨДӨР (ПҮРЭВ ГАРАГ)-ИЙН НЭГДСЭН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 15 минутад эхлэв.

Д.Дэмбэрэл:-УИХ-ын эрхэм гишүүд ээ, та бүхний энэ өдрийн амар амгаланг айлтгая. УИХ-ын 2010 оны намрын ээлжит чуулганы 2011 оны 1-р сарын 6-ны өдрийн нэгдсэн хуралдааны ирц хангагдсан байна. Хуралдааныг нээснийг мэдэгдье.

Өнөөдрийн чуулганы нэгдсэн хуралдаанаар хэлэлцэх асуудлыг танилцуулъя. Зарим байнгын хорооны дарга нарыг сонгох тухай асуудал

Уур амьсгалын өөрчлөлтийн үндэсний хөтөлбөр батлах тухай УИХ-ын тогтоолын төсөл, эцсийн хэлэлцүүлэг

Монгол Улсын Засгийн газар, Олон улсын хөгжлийн ассоциаци хооронд байгуулсан хөгжлийн бодлогын санхүүжилт-2 хөтөлбөрийн санхүүжилтийн  хэлэлцээр болон олон салбарыг хамарсан техник туслалцааны төслийн санхүүжилтийн хэлэлцээрийг соёрхон батлах тухай хуулийн төслийн анхны хэлэлцүүлэг

Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай хуулийн төсөл, УИХ-ын гишүүн Бат-Үүл нараас өргөн мэдүүлсэн төсөл байгаа, хэлэлцэх эсэх

Нэг.Зарим байнгын хорооны дарга нарыг сонгох тухай 

Эдгээр асуудлыг хэлэлцэнэ.Хэлэлцэх асуудалдаа оръё. Байнгын хороодын дарга нарыг сонгох тухай асуудал

Байнгын хороодын дарга нарт нэр дэвшүүлсэн Байнгын хороодын санал, дүгнэлтийг сонсъё. Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн Ганбямба  танилцуулна. Ганбямба гишүүнийг индэрт урьж байна.

Н.Ганбямба:- Улсын Их Хурлын дарга, эрхэм гишүүд ээ,        
Улсын Их Хурлын тухай хуулийн 22 дугаар зүйлийн 3, 4 дэх хэсэг,  Улсын Их Хурлын чуулганы хуралдааны дэгийн тухай хуулийн 15.1 дэх хэсгийг тус тус үндэслэн заасны дагуу Байнгын хорооны даргад нэр дэвшүүлэх тухай асуудлыг Аюулгүй байдал, гадаад бодлогын байнгын хороо 2011 оны 1 дүгээр сарын 5-ны өдрийн хуралдаанаараа хэлэлцээд дараах санал, дүгнэлтийг нэгдсэн хуралдаанд оруулж байна.

 

 Аюулгүй байдал, гадаад бодлогын байнгын хорооны даргад Улсын Их Хурлын гишүүн Яйчилын Батсуурийн нэрийг дэвшүүлсэн Улсын Их Хурал дахь Ардчилсан намын бүлгийн саналыг хэлэлцлээ.

 

Улсын Их Хурлын гишүүн Я.Батсуурь аюулгүй байдал, гадаад харилцааны чиглэлээр мэргэшсэн, туршлагатай  улс төрч билээ.

 

Байнгын хорооны даргад Улсын Их Хурлын гишүүн Я.Батсуурийн нэрийг дэвшүүлэхээр хуралдаанд оролцсон гишүүд санал нэгтэй  дэмжсэн болно.

 


Улсын Их Хурлын эрхэм гишүүд ээ,
 
           Улсын Их Хурлын гишүүн Я.Батсуурийг Аюулгүй байдал, гадаад бодлогын байнгын хорооны даргад нэр дэвшүүлсэн Байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.
Д.Дэмбэрэл:-Ганбямба гишүүнд баярлалаа. 

Байгаль орчин хүнс, хөдөө аж ахуйн байнгын хорооны санал, дүгнэлтийг сонсъё. Батбаяр гишүүн алга байна.

Эдийн засгийн байнгын хорооны санал,дүгнэлтийг сонсъё. Эдийн засгийн байнгын хорооны санал, дүгнэлтийг УИХ-ын гишүүн Батхүү танилцуулна.

Г.Батхүү:-УИХ-ын дарга, эрхэм гишүүд ээ,

УИХ-ын тухай хуулийн 22-р зүйлийн 22.4, УИХ-ын чуулганы хуралдааны дэгийн тухай хуулийн 15 дугаар зүйлийн 15.1-д заасны дагуу Эдийн засгийн байнгын хороо 2011 оны 01 дүгээр сарын 04-ний өдрийн хуралдаанаараа хэлэлцээд дараахь санал, дүгнэлтийг УИХ-ын нэгдсэн хуралдаанд танилцуулахаар шийдвэрлэлээ.

Эдийн засгийн байнгын хорооны бүрэлдэхүүнд орсон гишүүдээс Д.Зоригтыг тус байнгын хорооны даргад нэр дэвшүүлснийг хуралдаанд оролцсон гишүүд санал нэгтэй дэмжлээ. Д.Зоригтыг Байнгын хорооны даргад нэр дэвшүүлэхдээ УИХ дахь Ардчилсан намын бүлгийн санал болон түүний инженер эдийн засгийн боловсрол, банк, санхүү, эдийн засгийн чиглэлийн мэдлэг туршлагыг харгалзан үзсэн болно. 

УИХ-ын эрхэм гишүүд ээ, 

УИХ-ын гишүүн Д.Зоригтыг Эдийн засгийн байнгын хорооны даргад нэр дэвшүүлэхийг дэмжиж, тус байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсан явдалд баярлалаа.

Д.Дэмбэрэл:-Байгаль орчин хүнс, хөдөө аж ахуйн байнгын хорооны санал, дүгнэлтийг сонсъё. Бат-Үүл гишүүнийг индэрт урьж байна. 

Э.Бат-Үүл:-Улсын Их Хурлын дарга, эрхэм гишүүд ээ,
 
Улсын Их Хурлын тухай хуулийн 22 дугаар зүйл, Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.1-д заасны дагуу Байгаль орчин, хүнс, хөдөө аж ахуйн байнгын хороо 2011 оны 01 дүгээр сарын 05-ны өдрийн хуралдаанаараа Улсын Их Хурал дахь Ардчилсан намын бүлгээс нэр дэвшүүлж  санал болгосон Улсын Их Хурлын гишүүн Пүрэвийн Алтангэрэлийг Байнгын хорооны даргад нэр дэвшүүлэх тухай асуудлыг хэлэлцлээ.

П.Алтангэрэл нь түүхч, түүхийн багш мэргэжилтэй,  аймаг, орон нутгийн төр, нам, олон нийтийн байгууллагуудад олон жил үр бүтээлтэй ажилласан удирдах ажлын дадлага, туршлагатай бөгөөд Байгаль орчин, хүнс, хөдөө аж ахуйн байнгын хорооны гишүүнээр ажиллах хугацаандаа Байнгын хорооны даргын үүргийг тухай бүр орлон гүйцэтгэж байсны гадна Байнгын хорооноос байгуулагдсан 9 ажлын хэсгийг ахалж буюу бүрэлдэхүүнд нь ажиллан, хэд хэдэн хуулийн төслийг санаачлан боловсруулж, батлуулах зэргээр идэвх санаачлагатай ажиллаж байгаа төрийн түшээ юм.
Байнгын хорооны хуралдааны үед Улсын Их Хурлын гишүүн Д.Балдан-Очир, Ц.Цэнгэл нар Б.Батбаяр нь Байнгын хорооны даргаар 2 жил сайн ажилласныг дурдаж байлаа. Түүнчлэн Байнгын хорооны даргад нэр дэвшигч П.Алтангэрэлд амжилттай ажиллах талаар  Улсын Их Хурлын гишүүд санал, зөвлөгөө өгч байв.   
Улсын Их Хурлын гишүүн П.Алтангэрэлийг Байгаль орчин, хүнс, хөдөө аж ахуйн байнгын хорооны даргад нэр дэвшүүлснийг  хуралдаанд оролцсон гишүүд санал нэгтэйгээр дэмжсэн болно. 
 
Улсын Их Хурлын эрхэм гишүүд ээ, 
 
Улсын Их Хурлын гишүүн П.Алтангэрэлийг Байгаль орчин, хүнс, хөдөө аж ахуйн байнгын хорооны даргад нэр дэвшүүлэхийг дэмжсэн тус Байнгын хорооны санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа. 

Д.Дэмбэрэл:-Бат-Үүл гишүүнд баярлалаа. Байнгын хорооны даргад нэр дэвшигчдээс асуух асуулттай гишүүн байна уу? Үг хэлэх гишүүн байна уу? Байнгын хорооны даргад нэр дэвшигчдээс асуух асуулт, үг хэлэх гишүүн алга байна. Санал хураалт явуулъя.

Аюулгүй байдал, гадаад бодлогын байнгын хорооны даргад нэр дэвшигч УИХ-ын гишүүн Я.Батсуурийг дэмжье гэсэн Байнгын хорооны саналаар санал хураалт явуулъя.

Санал хураалтад 41 гишүүн оролцож, 38 гишүүн зөвшөөрч, 92.7 хувийн саналаар Батсуурь гишүүнийг Байнгын хорооны даргад дэмжиж байна.

Байгаль орчин, хүнс, хөдөө аж ахуйн байнгын хорооны даргад нэр дэвшигч УИХ-ын гишүүн П.Алтангэрэлийг дэмжье гэсэн Байнгын хорооны саналаар санал хураалт явуулъя.

Санал хураалтад 41 гишүүн оролцож, 38 гишүүн зөвшөөрч, 92.7 хувийн саналаар Алтангэрэл гишүүнийг Байнгын хорооны даргад дэмжиж байна.

Эдийн засгийн байнгын хорооны даргад нэр дэвшигч УИХ-ын гишүүн Д.Зоригтыг дэмжье гэсэн Байнгын хорооны саналаар санал хураалт явуулъя.

Санал хураалтад 41 гишүүн оролцож, 41 гишүүн зөвшөөрч, 100 хувийн саналаар Д.Зоригт гишүүнийг Байнгын хорооны даргад дэмжиж байна.

Байнгын хорооны даргад нэр дэвших хүмүүсийг дэмжлээ. Би тогтоолын төсөл уншъя. Зарим байнгын хорооны даргыг сонгох тухай.

Монгол Улсын Их Хурлын тухай хуулийн 22-р зүйлийн 22.3, 22.4 дэх хэсэг, Монгол Улсын Их Хурлын чуулганы хуралдааны дэгийн тухай хуулийн 15-р зүйлийн 15.1, 15.2 дахь хэсэг, санал хураалтын дүнг үндэслэн УИХ-аас тогтоох нь:

1.Аюулгүй байдал, гадаад бодлогын байнгын хорооны даргаар УИХ-ын Яйчилын Батсуурь, Байгаль орчин, хүнс, хөдөө аж ахуйн байнгын хорооны даргаар УИХ-ын гишүүн Пүрэвийн Алтангэрэл, Эдийн засгийн байнгын хорооны даргаар УИХ-ын гишүүн Дашзэвэгийн Зоригт нарыг тус тус сонгосугай. 

Энэ тогтоолыг 2011 оны 1-р сарын 6-ны өдрөөс эхлэн дагаж мөрдсүгэй гэсэн тогтоол байна.

Тогтоолоо баталъя гэсэн санал хураалт явуулъя.

Санал хураалтад 42 гишүүн оролцож, 38 гишүүн зөвшөөрч, 90.5 хувийн саналаар тогтоол батлагдлаа.

Тогтоол өнөөдрөөс эхлээд дагаж мөрдөгдөх учраас сая миний уншсан тогтоолын талаар эцсийн найруулгын саналтай гишүүн байна уу? Алга байна. Энэ тогтоолын эцсийн найруулгыг сонслоо.

Байнгын хорооны даргаар сонгогдсон  гишүүддээ баяр хүргэе. Байнгын хорооны ажлыг амжилттай сайн явуулахын ерөөл дэвшүүлье, сайн ажиллаарай. /УИХ-ын гишүүд алга ташив/

Байнгын хороодын ажлын талаар ил тод бус байна гэсэн яриа нэлээн яваад байна. Тэр мэдээллүүдийг сайн өгнө шүү. Хуулинд тодорхой мэдээлэл өгч байх заалтууд байж байна.

Хууль татан авсан тухай асуудлыг та бүхэнд танилцуулчихъя. Монгол Улсын Их Хуралд. Төсөл татан авах тухай.

Засгийн газраас санаачлан боловсруулж 2010 оны 7-р сарын 5-ны өдөр УИХ-д өргөн мэдүүлсэн Нэмэгдсэн өртгийн албан татварын тухай хуульд нэмэлт, өөрчлөлт оруулах тухай хуулийн төслийг Засгийн газар татан авч байгаагаа үүгээр уламжилж байна. Монгол Улсын Ерөнхий сайд С.Батболд гэсэн байна.

Нэмэгдсэн өртгийн албан татвартай холбогдсон нэлээд яриа, маргаанууд явагдаад чуулган дээр их яриа болсон. Энэ тухай асуудлынхаа саналыг Засгийн газартаа гишүүд санал байвал өгөөрэй. Тэндээсээ дахин боловсруулж оруулах асуудал байвал оруулж яриг.

Мөн Ардын намын бүлгийн зүгээс, Лүндээжанцан даргын зүгээс хүсэлт уламжлах тухай миний нэр дээр албан тоот ирүүлсэн байна.

МАХН уугуул нэрээ авч Монгол Ардын Нам гэж нэрлэгдэх болсонтой холбогдуулж УИХ-ын гишүүн Ц.Шинэбаяр Монгол ардын намын бүлгийн гишүүнээр ажиллах боломжгүйгээ илэрхийлсэн тул Шинэбаярыг манай намын бүлгийн гишүүн бус болсныг уламжилж байна гэсэн байна. Бүлгийн гишүүнээс гарч орох тухай асуудал бол бас хуулинд заагдсаны дагуу УИХ-ын чуулганд танилцуулж байх ёстой. Энэ дагуу би танилцуулж байгаа юм.

Хоёр.Уур амьсгалын өөрчлөлтийн үндэсний хөтөлбөр батлах тухай УИХ-ын тогтоолын төсөл /эцсийн хэлэлцүүлэг/

Дараачийн асуудалдаа оръё. Уур амьсгалын өөрчлөлтийн үндэсний хөтөлбөр батлах тухай УИХ-ын тогтоолын төсөл эцсийн хэлэлцүүлгийг хийе. Тогтоолын төслийн талаархи Байнгын хорооны танилцуулгыг сонсъё.

Байгаль орчин, хүнс, хөдөө аж ахуйн байнгын хорооны танилцуулгыг УИХ-ын гишүүн Буд танилцуулна. Буд гишүүнийг индэрт урьж байна.

Р.Буд:-Улсын Их Хурлын дарга, эрхэм гишүүд ээ,
 
Улсын Их Хурал 2010 оны 12 дугаар сарын 30-ны өдрийн нэгдсэн хуралдаанаараа Монгол Улсын Засгийн газраас өргөн мэдүүлсэн Уур амьсгалын өөрчлөлтийн үндэсний хөтөлбөр батлах тухай Улсын Их Хурлын тогтоолын төслийн анхны хэлэлцүүлгийг хийж, энэхүү тогтоолын төслийг эцсийн хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлсэн билээ.
 
Тус Байнгын хороо дээр дурдсан тогтоолын төслийг эцсийн хэлэлцүүлэгт бэлтгэхдээ нэгдсэн хуралдааны анхны хэлэлцүүлгээр олонхийн дэмжлэг авсан дараахь саналуудыг төсөлд тусган төслийн эцсийн хувилбарыг бэлтгэлээ. Үүнд:
 
1.Хөтөлбөрийн зорилго гэсэн 2.1 дэх хэсэгт “Уг хөтөлбөр хэрэгжиж дуусахад буюу 2021 он гэхэд Монгол Улсад байгаль, уур амьсгалын өөрчлөлтөд дасан зохицох чадамж бүрдэж ногоон эдийн засгийн суурь нөхцөлийг бүрдүүлсэн байна” гэсэн хэсэг нэмсэн.
 
2.Хөтөлбөрийн төслийн 1.1 дэх хэсэгт ““уур амьсгалын өөрчлөлт” гэж уур амьсгал байгалийн жам ёсоороо хэлбэлзэх хугацааны туршид хүний шууд болон шууд бус үйл ажиллагааны улмаас дэлхийн хийн мандлын бүтцэд гарч буй өөрчлөлтийн дүнд бий болсон уур амьсгалын өөрчлөлтийг хэлнэ. Уур амьсгалын өөрчлөлт нь байгалийн дотоод болон гадаад хүчин зүйлийн нөлөө, түүний дотор хүний үйл ажиллагааны улмаас үүснэ.” гэж өөрчлөн найруулсан.
 
3.Хөтөлбөрийн төслийн 1.1 дэх хэсэгт ““хүлэмжийн хий” гэж хэт улаан туяаг шингээн авч буцаан туяаруулах шинж чанартай байгалийн буюу хүний үйл ажиллагааны гаралтай хийн мандлын бүрэлдэхүүн хэсгийг хэлнэ. Үүнд нүүрсхүчлийн хий (CO2), метан (CH4), азотын хүчил (N2O), ус фторт нүүрстөрөгчүүд (HFCs), перфторт нүүрстөрөгчүүд (PFCs), гексафторт хүхэр (SF6) зэрэг хий орно. Хүний үйл ажиллагааны улмаас агаар мандал дахь хүлэмжийн хийн агууламж ихсэж байгаа нь орчин үеийн уур амьсгалын өөрчлөлтийн гол шалтгаан болж байна.” гэж гэж өөрчлөн найруулсан.
 
4.Хөтөлбөрийн төслийн 1.1 дэх хэсэгт ““шингээгч” гэж хүлэмжийн хий, тоосонцор буюу хүлэмжийн хийн урьдач бодис агаар мандалд орж байгаа аливаа явц, үйлдлийн хэлбэр буюу механизмыг хэлнэ.” гэж өөрчлөн найруулсан.
 
5.Хөтөлбөрийн төслийн 1.1 дэх хэсэгт “цэвэр хөгжлийн механизм” Уур амьсгалын өөрчлөлтийн тухай НҮБ-ын суурь конвенц, түүний Киотогийн протоколын хэрэгжилтийг хангах нэг арга зам юм.  Цэвэр хөгжлийн механизмын зорилго нь конвенцийн 1 дүгээр хавсралтанд ороогүй Талуудад (хөгжиж байгаа орнууд) тогтвортой хөгжлийг хангах, Конвенцийн эцсийн зорилгод хүрэхэд нь хувь нэмрээ оруулахад нь туслах, 1 дүгээр хавсралтанд орсон Талуудад (өндөр хөгжилтэй орнууд) Киотогийн протоколын 3 дугаар зүйлийн дагуу хүлээх хүлэмжийн хийн ялгаралтыг хязгаарлах ба бууруулах тоон үүргээ биелүүлэхэд нь туслахад оршино.” гэж өөрчлөн найруулсан.
 
Улсын Их Хурлын эрхэм гишүүд ээ,
 
Уур амьсгалын өөрчлөлтийн үндэсний хөтөлбөр батлах тухай Улсын Их Хурлын тогтоолын төслийг баталж өгөхийг Та бүхнээс хүсье. Анхаарал тавьсанд баярлалаа.
 
 Д.Дэмбэрэл:-Буд гишүүнд баярлалаа. Байнгын хорооны дүгнэлтээс асуух асуулттай гишүүд байна уу?  Ганбямба гишүүн асуултаа асууя.

Н.Ганбямба:-Хөтөлбөрүүдийг эх үүсвэртэй баталчихдаг болбол яасан юм бэ? Одоо бас 1.8 триллион төгрөгний эх үүсвэр баталж байгаа шүү дээ. Ер нь одоо бүх хөтөлбөр, бодлогууд чинь төдөн хувийг нь гадаадын зээл тусламж, 30 хувийг нь хувийн хэвшил, 30 хувийг нь төсвөөс ч гэдэг юмуу, ийм жижүүрийн юмнуудаар хөтөлбөр батлаад явчихдаг шүү дээ. Одоо бол ерөөсөө Байнгын хороон дээрээ эх үүсвэрийг нь шууд заагаад эх үүсвэртэй нь хөтөлбөрөө баталж явахгүй бол энд Их Хурал, Засгийн газраар нийт баталсан 420 хөтөлбөрөөс ердөө хэрэгжсэн нь байхгүй. Яагаад гэвэл эх үүсвэр байхгүй. 

Тийм болохоор манай байнгын хороодууд асуудал оруулахдаа тэр 1.8 триллион төгрөгтэй нь цуг баталчихаж байвал яасан юм бэ? Эх үүсвэргүй баталсан хөтөлбөрүүд хэрэгжихгүй дээ. Өнөөдөр нэр нь их чухал л даа. Уур амьсгалын өөрчлөлтийн талаархи үндэсний хөтөлбөр гээд том нэртэй, энэний хүрээнд олон асуудал шийдэгдэж болохоор хөтөлбөр юм шиг мөртлөө, яг хаанаас ямар эх үүсвэр гаргах вэ гэдэг нь тодорхой болохоор энэ хөтөлбөр хэрэгжихгүй. Нөгөө л өмнөх 420 хэрэгждэггүй хөтөлбөр шиг, 421 дэх хөтөлбөрийг бас дахиад батлах гэж байна.

Тийм учраас Байнгын хороодууд санал, дүгнэлтээ гаргахдаа дандаа эх үүсвэрийг нь оруулаад ирчихэж байвал яасан юм бэ? Эх үүсвэртэй нь цуг батлаад гаргачихдаг болбол мөнгө нь бэлэн. Тийм л хөтөлбөрүүдийг батлахгүй бол ерөөсөө нэг уриа лоозонгууд хэрэгжихгүй болох нь байна шүү дээ. Тэр хөтөлбөрүүдийн нэг нь яах аргагүй уур амьсгалын өөрчлөлтийн талаархи үндэсний хөтөлбөр яах аргагүй мөн л дөө. Уг нь нэр ус нь, утга агуулга нь, бодлого, чиглэл нь их чухал хөтөлбөр байгаа юм. Энийг зүгээр нэг гадаадынханд бид нар ийм хөтөлбөр батлагдсан гэж харагдахын тулд батлаад хэрэггүй, эх үүсвэртэй нь цуг баталчихвал яасан юм бэ гэж асууя.

Д.Дэмбэрэл:-Буд гишүүн

Р.Буд:-Байнгын хороон дээр энэ асуудлыг ярихад тэр хөтөлбөрийг 1.8 триллион төгрөгнийх нь эх үүсвэртэй баталъя гэдэг асуудал гишүүдээс гараагүй. Гэхдээ Ганбямба гишүүний энэ санал анхаарч үзүүштэй санал байна. Энэний өмнө нэгдсэн чуулганаар энэ асуудлыг хэлэлцэхэд бас нэлээд олон гишүүд энэ асуудлыг  хөндөж байсан. Цаашдаа анхаарах нь зүйтэй гэсэн санал гэж ойлголоо.

Д.Дэмбэрэл:-Хөтөлбөр өөрөө 2021 он хүртэл гэж байгаа билүү, энэ олон жилийн хугацаанд зарах зардал уу, 1 жилийн зардал яригдаад байна уу?

Р.Буд:-Энэ чинь нийт хугацааных нь. Эхний ээлжинд нийт хугацааных гэж байгаа. Гэхдээ энэ байгаль цаг уурын өөрчлөлт бол бид  нараас танигдашгүйгээр жил ирэх тусам өөрчлөгдөж байна шүү дээ. Тийм учраас энэ 2021 оныг өнөөдөр яг яв цав тооцоод 1.8 триллион гээд баталчихад бас хэцүү. Гэхдээ ер нь мэргэжлийн улсуудын маань гаргасан өнөөдрийн нэрвэгдээд байгаа хүний болон байгалийн болон хүчин зүйлээс нөлөөллөөр тооцоод үзэхэд ийм байгаа, цаашдаа нэмэгдэхийг бас үгүйсгэхгүй.

Д.Дэмбэрэл:-Байнгын хороодын дарга нар шинэ дэгээр бол чуулганы хуралдаанд оруулж байгаа асуудлаараа өөрөө заавал байхыг шаардаж байгаа шүү дээ. Өнөөдөр Байнгын хорооны дарга нь өвчтэй байх шиг байна.

Ганхуяг гишүүн асуултаа тавья.

Д.Ганхуяг:-Энэ хөтөлбөртэй холбоотой Байнгын хорооноос асуух асуулт байна. Сая гишүүд яриад маш олон хөтөлбөрүүд байдаг. Энэ олон хөтөлбөрүүдийн, тухайлбал, 2004 оноос өнөөг хүртэл баталсан хөтөлбөрийн санхүүжилт дүнгээрээ хэд болж байгаа юм бэ?

Хоёрдугаарт, хөтөлбөрийг хэрэгжүүлэхэд урьдчилсан техник, эдийн засгийн үндэслэлгүйгээр баахан өгүүлбэр, цаас баталдаг ийм л болчихоод байна л даа. Тэгээд энэ хөтөлбөрүүдэд техник, эдийн засгийн үндэслэл, хэрэгжүүлэх арга хэмжээний төлөвлөгөө хийгдсэн зүйл байна уу? Нийт санхүүжилт нь Монгол Улсын УИХ-аар батлагдаад байгаа 2004 оноос хойшхи хөтөлбөрийн дүн хэд болж байна вэ?

Хоёрдугаарт, энэ оноос өмнө Засгийн газраас Нэмэгдсэн өртгийн албан татварын тухай хуульд оруулах өөрчлөлтийн хуулийн төслийг өргөн барьсан. Тэгээд УИХ-ын Эдийн засгийн байнгын хороон дээр ажлын хэсэг байгуулагдаад 2 удаа хуралдаж, заримдаа 3, 4 цаг ч хуралдсан, эцсийн хэлэлцүүлэг  хүртэл УИХ дээр баахан ярьсан. Тэгээд эцсийн  хэлэлцүүлэг дээр нь татаад авчих юм. Энийг юу гэж ойлгох юм бэ? УИХ ийм нэмэлт хийвэл, хэлэлцүүлгийн явцад ийм өөрчлөлт оруулбал батлуулъя, өөрсдийнх нь хүсээгүй өөрчлөлт оруулах юм бол татаж авъя гэдэг ийм хувилбар яваад байгаа юмуу? Өмнө нь ч бас оноос өмнө асуудал болж байсан шүү дээ, Хөдөлмөр эрхлэлтийг дэмжих тухай хуулийг дагуулж Ашигт малтмалын тухай хуулинд өөрчлөлт оруулах хуулийн төсөл өргөн барьсан. Тэгээд энэ стратегийн ордуудад нь монгол иргэд 90-ээс доошгүй хувь ажиллах ёстой. Энэ заалтыг хүчингүй болгохоор хуулийн төсөл оруулж ирээд татаад авч байсан. 

Бидэнд УИХ дээр хийх ажил зөндөө л байгаад байх юм. Иймэрхүү байдлаар цаг алдаад, баахан  хэлэлцүүлээд, тэгээд буцаагаад татаад авчихдаг энэ байдлыг юу гэж ойлгох юм бэ? Засгийн газар юу гэж үзэж байгаа юм, УИХ ч юу гэж үзэж байгаа юм. Энэ байдлаараа бол Засгийн газар нь УИХ-аа хөтлөөд яваад байна шүү дээ. Зөндөө л ярьсан. 30, 31-нд хангалттай ярьсан шүү дээ. Завсарлага хүртэл авч явсан байгаа шүү дээ. Ийм тоглоомын маягтай байх юмуу, яах юм бэ? Хуулийн төсөл өргөн барьчихаад хэлэлцээд эхлэхээр энэ чи нь болж байгаа юмуу? Энэ дээр хариулт өгөөчээ.

Д.Дэмбэрэл:-Буд гишүүн. Ер нь хөдөө аж ахуйн холбогдолтой нэлээд олон төслүүд Монгол мал хөтөлбөр гээд, ер нь  нийтдээ хичнээн. За яахав нийтийг бүгдийг нь бүх төслийнхийг хариулахад хэцүү байх. Хөдөө аж ахуйн талын юмыг хариулчихаж амжих уу?

Р.Буд:-Ийм тоо баримт надад алга. Тийм учраас энэ орж ирж байгаа асуудал нь холбогдуулаад Байгаль орчны дэд сайд Жаргалсайхан оролцож байгаа. Жаргалсайхан сайд хариулбал зохимжтой болов уу гэж үзэж байна.

Ч.Жаргалсайхан:-Хөтөлбөртэй холбоотой хэрэгжүүлэх ажлын төлөвлөгөө төсөл маягаараа хийгдээд бэлэн болчихсон явж байгаа юм. Энэ хөтөлбөр батлагдсаны дараагаар Засгийн газраар энэ хөтөлбөрийг хэрэгжүүлэх төлөвлөгөө орж, 10 жилийн хугацаанд хийгдэх ажлын 1.8 их наяд төгрөгийг тавьсан байгаа юм. Бусад яамдаас санал аваад Засгийн газраар орох юм.

Д.Дэмбэрэл:-Чуулганы хуралдаанд Жаргалсайхан дэд сайдаас гадна Банзрагч-Байгаль орчин, аялал жуулчлалын яамны тогтвортой хөгжил, стратеги төлөвлөлтийн газрын дарга Дагвадорж-Уур амьсгалын өөрчлөлт хариуцсан Тусгай элч гэсэн албан тушаалын хүмүүс оролцож байна.

Ер нь Байнгын хороод энэ гаргасан төсөл хөтөлбөрүүдтэй хэр хэмжээний мөнгө зарцуулагдах, ямар хугацаанд зарцуулагдах тухай асуудлыг тооцож үзээд энэ тухай асуудлаараа гишүүдэд та нар нэг мэдээлэл тарааж өгөөч. Тамгын газартай хамтарч байгаад, холбогдох яамдтай нь хамтарч байгаад. Жишээлбэл, Хөдөө аж ахуйн байнгын хорооны юмуу, хүнс, хөнгөн үйлдвэрийн чиглэлийн төслүүд байвал ер нь нийтдээ хичнээн мөнгө шаардсан юм гараад байгаа юм бэ? Энийг өнөө маргааш гэх юм алга л даа, ер нь нэг тооцож гаргаж өгөхгүй юу, Засгийн газраас санал авч байгаад. Байнгын хороодын дарга нар анхаараад орхиоч.

Шадар сайд Энхболд дарга төслөө татан авч байгаа асуудлынхаа талаар Ганхуяг гишүүний асуултанд хариулчихъя.

М.Энхболд:-Засгийн газар бас энэ улс орны амьдралын бүхий л салбарын болж байгаа үйл явдлуудын талаар хооронд нь уялдаа, дүгнэлтийг хийж, тэгээд Засгийн газар дээрээ нэлээд нухацтай хэлэлцэж, ярилцаж, тодорхой хуулийн төслүүд, тодорхой баримт бичгүүдийг УИХ-д өргөн барьж байгаа. Нэгдүгээрт, хэлэлцэх хугацаа нэлээн алдагдаж байгаатай холбогдуулж бас янз янзын байдлаар татах ийм нөхцөл үүсч байгаа зүйлүүд байгаа.

Хоёрдугаарт, өргөн барьсан асуудал маань нэлээд өөрчлөгдөх ийм нөхцөл байдал үүсэхэд бусад салбарын шинэ үүссэн нөхцөл байдлуудтай уялдахгүй байдал бий болох зэрэг шалтгаанаар өргөн барьсан төслүүдийг татаж авч байгаа.

Гуравдугаарт, татварын холбогдолтой асуудлаар бас нэлээн тийм нэгдсэн байр суурь, бодлоготой байхгүй бол татварын хууль, татварын бусад салбар хуулиудад орж байгаа нэмэлт, өөрчлөлтүүдтэй холбоотой асуудал дээр бас нэлээн  нарийн үзэж, улс орны эдийн засгийн байдал, төсвийн орлогын байдал, төсөв төлөвлөгөө батлагдсан байдал, энэ бүгдтэйгээ уялдуулж үзэж байж асуудалд хандахгүй бол бас хүндрэл үүсч болзошгүй ийм нөхцөл байдал үүссэн үед өргөн барьсан төслүүдийг татаж байгаа.

Хууль эрх зүйн үндэслэлийн хувьд Ганхуяг гишүүн өөрөө мэдэж байгаа байх санаачлагч өргөн барьсан асуудлаа аль ч үед татаж авч болно гэдгийн дагуу татаж авч байгаа. Гэхдээ Засгийн газар ганцхан гишүүн одоо би татаж авна гэж татаж авахгүй байгаа. Хуульд заагдсаны дагуу Засгийн газрын тухай хуульд заагдсаны дагуу хэлэлцэж, өргөн барьсан, мөн хэлэлцэж эргүүлэн татъя гэдгээ шийдэх байдлаар ингэж явж байгаа.

Д.Дэмбэрэл:-Гишүүд Байнгын хорооны санал, дүгнэлтээс асуулт асууж, хариулт авлаа. Одоо санал хураалт явуулъя. 

Уур амьсгалын өөрчлөлтийн үндэсний хөтөлбөр батлах тухай УИХ-ын тогтоолын төслийг баталъя гэсэн санал хураалт явуулъя. Байнгын хорооны саналаар.

Санал хураалтад 41 гишүүн оролцож, 36 гишүүн зөвшөөрч, 87.8 хувийн саналаар тогтоол батлагдаж байна.

Гурав.Монгол Улсын Засгийн газар, Олон улсын хөгжлийн ассоциаци хооронд байгуулсан хөгжлийн бодлогын санхүүжилт-2 хөтөлбөрийн санхүүжилтийн  хэлэлцээр болон олон салбарыг хамарсан техник туслалцааны төслийн санхүүжилтийн хэлэлцээрийг соёрхон батлах тухай хуулийн төсөл /анхны хэлэлцүүлэг/

Дараачийн асуудалдаа оръё. Монгол Улсын Засгийн газар, Олон улсын хөгжлийн ассоциаци хооронд байгуулсан хөгжлийн бодлогын санхүүжилт-2 хөтөлбөрийн санхүүжилтийн  хэлэлцээр болон олон салбарыг хамарсан техник туслалцааны төслийн санхүүжилтийн хэлэлцээрийг соёрхон батлах тухай хуулийн төслийн анхны хэлэлцүүлгийг явуулъя. 

Байнгын хорооны санал, дүгнэлтийг сонсъё. Байнгын хорооны санал, дүгнэлтийг УИХ-ын гишүүн Ц.Шинэбаяр танилцуулна. Шинэбаяр гишүүнийг индэрт урьж байна.

 
Ц.Шинэбаяр:-Улсын Их Хурлын дарга, эрхэм гишүүд ээ,

 
Монгол Улсын Засгийн газраас 2010 оны 12 дугаар сарын 07-ны өдөр өргөн  мэдүүлсэн Монгол Улсын Засгийн газар, Олон улсын  хөгжлийн ассоциаци хооронд байгуулсан “Хөгжлийн бодлогын санхүүжилт-2” хөтөлбөрийн Санхүүжилтийн хэлэлцээр болон “Олон салбарыг хамарсан техник туслалцааны төсөл”-ийн Санхүүжилтийн хэлэлцээрийг соёрхон батлах тухай хуулийн төслийг Улсын Их Хурлын 2010 оны 12 дугаар сарын 30-ны өдрийн чуулганы нэгдсэн хуралдаанаар хэлэлцээд, төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлсэн билээ.
 
Санхүүжилтийн хэлэлцээрийг соёрхон батлах тухай хуулийн төслийн анхны хэлэлцүүлгийг Аюулгүй байдал, гадаад бодлогын байнгын хороо 2010 оны 12 дугаар сарын 31-ний өдрийн хуралдаанаараа хэлэлцээд дараах санал, дүгнэлтийг Улсын Их Хурлын чуулганы нэгдсэн хуралдаанд танилцуулж байна.
 
Хуулийн төслийн анхны хэлэлцүүлгийн үед төслийг анхны хэлэлцүүлгээр нь батлах боломжтой гэсэн горимын санал Улсын Их Хурлын гишүүн З.Энхболд    гаргаж, Байнгын хорооны хуралдаанд оролцсон гишүүд санал нэгтэй дэмжсэн болно.
Улсын Их Хурлын эрхэм гишүүд ээ,

Монгол Улсын Засгийн газар, Олон улсын хөгжлийн ассоциаци хооронд байгуулсан “Хөгжлийн бодлогын санхүүжилт-2” хөтөлбөрийн Санхүүжилтийн хэлэлцээр болон “Олон салбарыг хамарсан техник туслалцааны төсөл”-ийн Санхүүжилтийн хэлэлцээрийг соёрхон батлах тухай хуулийн төслийг анхны хэлэлцүүлэгт бэлтгэсэн талаарх Аюулгүй байдал, гадаад бодлогын байнгын хорооны санал, дүгнэлтийг хэлэлцэн хуулийн төслийг баталж өгөхийг  Та бүхнээс хүсье. Анхаарал тавьсанд баярлалаа.

Д.Дэмбэрэл:-Шинэбаяр гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Раш гишүүн асуултаа асууя.

Р.Раш:-Анхны  хэлэлцүүлгээр батлах л байх л даа. Нэгэнт хийчихсэн юм. Энэ олон улсын санхүүгийн байгууллагуудад манай хүмүүс нэлээн төлөөлөл болж ажилладаг байх. Өөрийнхөө орны хүндрэл, бэрхшээл, зовлон, жаргалыг бодвол тэр эрх мэдэл бүхий хүмүүст танилцуулахад эдгээр хүмүүсийн роль үүрэг овоо байж таарна. Ер нь манай Сангийн яам, Гадаад яам ч мөн ялгаа байхгүй. Тэр нэг явсан хүмүүстэйгээ юм ярих, тэнд ажил хэр зэрэг явж байна. Ер нь хэр зэрэг юм мэддэг юм. Малчин айлд хонож үзсэн юмуу, үгүй юмуу тэр хүмүүс. Явуулсан тэр амьтад. Энэ талаар хэр зэрэг ажилладаг юм бэ? Зүгээр томилоод явуулдаг, ор сураггүй алга болдог, юу ч хийж байдаг юм бүү мэд. Хааяа нэг дарга, цэрэг нь ирэхээр зэрэг тэрнийг дагалдаж ирсэн болдог. Нэг иймэрхүү юм нэлээн түгээмэл маягтай харагдаад байх шиг байх юм.

Зарим нэг нь ар өврийн хаалгаар явж байгаа юмнууд зөндөө бий шүү дээ, өнөөдөр тэргүйгээр ямар амьдрал явж байгаа биш. Энэ мэтчилэнгийн зүйлүүд дээрээс үндэслэж, ер нь энэ хөгжлийн төсөл, тэр л зээл тусламж, аливаа юмны чинь өгөөж тухайн орны, манай л төлөөлөгч нар тэнд сууж байх учиртай. Олон улсын байгууллагын ажилтнууд мөн л дөө. Тэндээс цалин авч байгаа. Гэхдээ юуны төлөө тэнд байж байгаа билээ гэдгээ хэр зэрэг байдаг юм бол гэдэг юм бодогдож байдаг юм. Энэ талаар хийж ярьж байгаа юм байвал хэлж өгөөчээ гэж.

Хоёрдугаарт, түрүүнд гишүүд намайг битгий хал, дахин дахин яриад байх юм гэж бодоосой билээ гэж хүсч байна. Бид нар олон улсын санхүүжилтийн байгууллага, ер нь олон улсын байгууллагад өөрийгөө буруу танилцуулаад байгаа юм. Ер нь гайгүй хоцорсон гэх маягийн юм. Гайгүй болж байгаа юмнууд зөндөө бий, бид нар цөмөөрөө мэдэж байна. Ялангуяа ардчилал, тэр талаар нээлттэй болсон, үг яриагаа хэлдэг болсон, энээ тэрээ гэх юм бол ер нь зэгсэн болсон. Яг хэрэг дээрээ амьдралын түвшин гээд нийтэд нь аваад үзэх юм бол бас л хуудуутай юмнууд зөндөө л байгаа шүү дээ, бид нар цөмөөрөө л мэдэж байгаа.

Ингээд үзэхээр зэрэг тэр зээлжилтийн эрх гээд дээшилсэн гээд яриад байгаа шүү дээ. Нөгөө бас ядарсан үедээ бадар бариад тосоод авдаг юм алга болсон. Энэ чинь нийт бүтээсэн юмны маань нөгөө 2.7-доо хуваахаар зэрэг аятайхан юм гэж харагдаад байдаг. Эртээд Сангийн сайд бол ухаандаа дотоодын нийт бүтээгдэхүүнээр нэг хүнд оногдох тэр үзүүлэлт 7 тийм зүйл ангид хуваагдаж байгаа гэж тайлбарлаж байна лээ. Тэр зүйл болгоноор нь яг жинхэнэ монгол хөрсөн дээр буулгаад ингээд үзэх юм бол ер нь ямаршуухан дүр төрх, дүн мэдээ гарч байгаа бол гэдэг асуудал л бодогдоод байгаа юм. Ингээд баян тарган болчихсон, дээгүүр гялайж байгаа хэдийгээ гол үзүүлэлт болгочихоод дор байгаа барлагууд маань барагтай дурангаар хараагий нь тааруулаад харлаа ч гэсэн харагдахгүй хоцрох ийм жишээтэй юмнууд зөндөө байна шүү дээ.  Энэ мэтийг л жаахан бодолцож үзмээр юм шиг санагдах юм. Биеэ магтах бол яахав. 

Д.Дэмбэрэл:-Байнгын хорооны дарга хариулна.

Я.Батсуурь:-Сүүлийн үед манайд олон улсын зээл тусламж иймэрхүү юмнууд нэлээд элбэг болж байгаа л даа. Энэний цаад учир нь юу  гэхээр монгол Улс өнөөдөр гадаадын барагтай хөрөнгө оруулалтыг шингээх чадвартай болсон нэгдүгээрт.

Хоёрдугаарт, гадаадын хөрөнгө оруулагчид энэ олон улсын байгууллагад Монгол Улсын эдийн засгийн нөхцөл итгэлтэй болсны үндсэн дээр ахиухан зээл монголд олгох, урд өмнө гуйгаад байхад тэр болгон олгодоггүй байсан. Өнөөдөр эсрэгээр элбэг болчихоод байгаа юм.

Яг Раш гишүүний хэлсэн асуудлын хувд энэ асуудал Байнгын хорооны хуралдаанаар яригдаагүй.

З.Энхболд:-Раш гишүүн хэлэлцэж байгаа асуудалтай холбоогүй юм асуугаад байна л даа. Ер нь олон улсын байгууллагад нэг их тоймоо алдчихсан хэдэн зуун монголчууд ажилладаггүй л дээ. Ажиллаж байгаа хэд нь хөдөө явж малчин айлд хонодог эсэхийг мэдэхгүй юмаа. Гадаад яамнаас бас тодруулах хэрэгтэй байх.

Д.Хаянхярваа:-Төсвийн байнгын хороон дээр энэ асуудлаар нэлээн яригдсан. Ер нь гадаадын зээл туслалцааны хөрөнгийн үр ашгийг нэмэгдүүлэх тал дээр оновчтой салбар луу зөв авах тал дээр, ер нь хөнгөлөлттэй зээл авах, тэрний хүүний тал дээр ашиглалтыг сайжруулах чиглэлээр нэлээн ярьсан юмнууд байгаа. Энэ зээлийг авч ашиглах нь зүйтэй гэж Төсвийн байнгын хорооноос санал нэгтэй шийдвэрлэсэн.

Д.Дэмбэрэл:-Чуулганы хуралдааны ажиллагаатай Хан-Уул дүүргийн цагдаагийн хэлтсийн Яармаг дахь цагдаагийн хамт олон танилцаж байна. Цагдаагийн энэ хамт олонд 2011 оны ажилд нь амжилт хүсье. /УИХ-ын гишүүд алга ташив/

Чуулганы хуралдаанд хэлэлцэж буй асуудалтай холбогдуулаад Хүрэнбаатар-Сангийн яамны Зээл тусламжийн бодлого, хамтын ажиллагааны газрын дарга, Лхагвасүрэн-Монголбанкны хяналт, шинжилгээний газрын захирал, Аюуш-Нийгмийн хамгаалал, хөдөлмөрийн яамны стратеги төлөвлөлтийн газрын захирал нар оролцож байна. 

Гишүүд асуултаа асуулаа. Санал хураалт явуулъя. Монгол Улсын Засгийн газар, Олон улсын хөгжлийн ассоциаци хооронд байгуулсан хөгжлийн бодлогын санхүүжилт-2 хөтөлбөрийн санхүүжилтийн  хэлэлцээр болон олон салбарыг хамарсан техник туслалцааны төслийн санхүүжилтийн хэлэлцээрийг соёрхон батлах тухай хуулийн төслийг баталъя гэсэн санал хураалт явуулъя.

Санал хураалтад 42 гишүүн оролцож, 34 гишүүн зөвшөөрч, 81.0 хувийн саналаар хууль батлагдлаа.

Дөрөв.Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт 

оруулах тухай хуулийн төсөл /УИХ-ын гишүүн Э.Бат-Үүл 

нарын өргөн мэдүүлсэн /хэлэлцэх эсэх/

Дараачийн асуудалд оръё. Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай хуулийн төсөл, УИХ-ын гишүүн Бат-Үүл нараас өргөн мэдүүлсэн төслийг хэлэлцье. Хууль санаачлагчийн илтгэлийг УИХ-ын гишүүн Бат-Үүл танилцуулна. Бат-Үүл гишүүнийг индэрт урьж байна.

Э.Бат-Үүл:-УИХ-ын дарга, эрхэм гишүүд ээ,

Улсын болон орон нутгийн төсвийн хөрөнгөөр хийгдэж байгаа ажилд иргэдийн зүгээс тавих хяналтыг нэмэгдүүлэх, гүйцэтгэгч компанийн хариуцлагыг дээшлүүлэх зорилгоор тендерт ялж, тухайн ажлыг гүйцэтгэж байгаа компани, ажиллаж байгаа объектынхоо дэргэд компанийхаа тухай товч танилцуулга, санхүүгийн хүчин чадал, гүйцэтгэж байгаа ажлынхаа эхлэх хугацаа, бусад танилцуулга зэргийг багтаасан мэдээллийн самбарыг олон нийтийн чөлөөтэй үзэж байхаар байрлуулж, гүйцэтгэгч байгууллагатай байгуулах гэрээний нэг нөхцөл байхаар хуулийн төслийн нэмэлт өөрчлөлтийг оруулж байна.

Ингэснээр тендерт ялж, ажил гүйцэтгэж байгаа аж ахуйн нэгжийн удирдлагын зүгээс бизнесийн ёс зүйгээ мөрдөх, иргэдийн зүгээс тавих хяналт ахиц гарна гэж үзэж байгаа юм. Төрийн болон орон нутгийн өмч хөрөнгөөр бараа үйлчилгээ худалдан авах тухай хууль мөрдөгдөж эхэлснээс хойш нэлээдгүй хугацаа өнгөрч байгаа билээ. Энэ хугацаанд хөдөө орон нутагт тендерээр баригдаж байгаа барилгуудын чанарын талаар гомдол санал ихээр гарч байна. Төсвийн хөрөнгөөр баригдах барилгын ажлын тендерийг зохион байгуулах үнэлгээний хорооны бүрэлдэхүүнд тухайн нутаг дэвсгэрийн эрх ашгийг илэрхийлэх, нутгийн иргэд орж чадахгүй байгаагаас ийм байдал үүсч байна гэж үзэж байгаа юм.

Төрийн болон орон нутгийн өмчийн хөрөнгөөр бараа үйлчилгээ худалдан авах тухай хуульд үнэлгээний хорооны бүрэлдэхүүний 50 хувийг тухайн нэгжийн иргэдийн төлөөлөгчдийн хурал, Засаг даргын Тамгын газрын ажилтнууд бүрдүүлж байхаар өөрчлөлтөнд тусгасан. 

Мөн хуулийн 47.5 дахь хэсгийн үнэлгээний хорооны гишүүдийн олонхи нь худалдан авах ажиллагааны чиглэлээр мэргэшсэн байх заалтыг хасахаар төсөлд тусгалаа. Учир нь энэ хуулийн 47.3.1-д худалдан авах бараа ажиллагааны чиглэлээр, эсвэл бараа ажил үйлчилгээнд холбогдох салбарт мэргэшсэн байх гэж заасан тул тэдгээр нь заавал олонхи байх шаардлагагүй гэж үзсэн болно.

Тухайн аймаг, сум, дүүргийн Иргэдийн төлөөлөгчдийн хурлын төлөөлөгчид, Засаг даргын Тамгын газрын ажилтнууд зөвхөн төсвийн хөрөнгөөр баригдах барилгын хөрөнгө оруулалтын тендерийг шалгаруулах, үнэлгээний хорооны 50 хувийг бүрдүүлэх учраас олонхи нь мэргэшсэн байх шаардлагыг бүрэн хангах боломжгүй гэж үзсэн юм. Төрийн болон орон нутгийн өмчийн хөрөнгөөр ажил үйлчилгээг гүйцэтгэх ажилд чанарын өөрчлөлт гаргах, төсвийн хөрөнгө үр ашигтай зарцуулагдах боломжийг бүрдүүлэх зорилгоор Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай хуулийн төслийг боловсруулан өргөн барьсан болно.

УИХ-ын эрхэм гишүүд ээ,

Хуулийн төслийг хэлэлцэн шийдвэрлэж өгөхийг хүсье.

Д.Дэмбэрэл:-Бат-Үүл гишүүнд баярлалаа. Одоо чинь хоёр дүгнэлтийг хоёулангий нь сонсож байж, хамтад нь асуулт тавьдаг. Энэ бас шинэ дэг чинь зарим нь их аятайхан юмнууд байна шүү. Урьдчилаад нэг жижигхэн шинэ дэгийг Тамгын газар хэвлээд гишүүдэд түр барьж байхаар. Дараа нь том хэвлэх ажлаа хийгээд. За байнгын хорооныхоо санал, дүгнэлтийг сонсъё. Төсвийн байнгын хорооны санал, дүгнэлтийг Чулуунбат гишүүн танилцуулна. Чулуунбат гишүүнийг индэрт урьж байна.

О.Чулуунбат:- Улсын Их Хурлын дарга, эрхэм гишүүд ээ,

           Улсын Их Хурлын гишүүн Э.Бат-Үүл нарын гишүүд Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн төслийг 2010 оны 10 дугаар сарын 01-ний өдөр Улсын Их Хуралд өргөн  мэдүүлсэн билээ.

 
Уг хуулийн төслийн хэлэлцэх, эсэх тухай асуудлыг Төсвийн  байнгын хороо  2011 оны 1 дүгээр сарын 05-ны өдрийн хуралдаанаараа хэлэлцлээ.

 
Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тендер шалгаруулалтыг зохион байгуулах үнэлгээний хорооны  бүрэлдэхүүний 50 хувийг тухайн нутаг дэвсгэрийн засаг захиргааны нэгжийн иргэдийн төлөөлөгчдийн Хурлын төлөөлөгчид, Засаг даргын тамгын газрын ажилтнуудаас бүрдүүлэх, мөн   захиалга гүйцэтгэгч компанийн товч танилцуулга, санхүүгийн хүчин чадал, гүйцэтгэж буй ажил, үйлчилгээний эхлэх дуусах хугацаа, удирдлагын талаарх мэдээллийг багтаасан мэдээллийн самбарыг гүйцэтгэж байгаа обьектын дэргэд олон нийтэд зориулан байршуулах тухай заалтуудыг Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд тусгаж өгөх нь зүйтэй гэж төсөл санаачлагч үзэж хуулийн төслийг боловсруулсан байна.

 
Байнгын хорооны хуралдаанаар төслийг хэлэлцэх явцад Улсын Их Хурлын гишүүн  Ш.Сайхансамбуу төсвийн хөрөнгийн зарцуулалтыг сайжруулах гол арга бол Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийг сайжруулах, чанаржуулах асуудал юм, орон нутагт баригдаж байгаа обьектуудын чанарыг сайжруулахын тулд  тендерийн хороог мэргэшүүлэх асуудал чухал, үүний тулд мэргэшсэн боловсон хүчнүүдийг бэлтгэн тендерийн хороог байгуулаад эргээд хариуцлагыг  тэдэнтэй тооцдог байх нь зүйтэй, гадаад орны туршлагыг сайтар судалж, Засгийн газраас болон гишүүдийн өргөн мэдүүлсэн хуулиудыг нэгтгэн чамбай хууль гаргахаар ажиллах хэрэгтэй байна, Улсын Их Хурлын гишүүн О.Чулуунбат орон нутгийн засаг захиргаанд тендерийн хороонд багтаж орох мэргэжлийн хүмүүс хангалттай байдаг, зөвхөн тэдний санаачлага, хариуцлага, ажил хариуцан ажиллах сэтгэлгээг сайжруулах хэрэгтэй гэсэн санал гаргав. Мөн Улсын Их Хурлын гишүүн  Д.Зоригт өргөн баригдсан төслүүдийг нэгтгэн хэлэлцэж  ажлын хэсгийн түвшинд сайн ажиллах хэрэгтэй, Улсын Их Хурлын гишүүн Ц.Даваасүрэн орон нутгийнхныг чадавхижүүлэх нь зөв, гэхдээ орон нутагт чадварлаг гүйцэтгэгч компаниуд дутмаг байгаа учир үе шаттайгаар орон нутаг руу тендер шалгаруулах эрхийг шилжүүлэх хэрэгтэй, үүний зэрэгцээ төсвийн хөрөнгөөр гүйцэтгэж байгаа хөрөнгө оруулалт, барилга байгууламжийн ажлын нэгдсэн стандартыг тогтоож өгөлгүйгээр ажил хэзээ ч сайжрахгүй гэдгийг хатуу анхаарах, Улсын Их Хурлын гишүүн Ц.Сэдванчиг өргөн баригдсан төслүүдийг нэгтгэн хэлэлцэж  үнэлгээний хороог хэрхэн байгуулах асуудлыг хэлэлцүүлгийн явцад  сайтар  нягталж үзэх хэрэгтэй, ер нь мэргэшсэн багаар бүрдүүлэх  нь зөв, Улсын Их Хурлын гишүүн Э.Бат-Үүл ихэнх тендерийн ажлын гүйцэтгэл орон нутагт хийгдэж байгаа тул  тендерийн үнэлгээний хорооны зохих хувьд орон нутгийн төлөөллийг зайлшгүй багтааж, ингэснээрээ засаг захиргааны анхан шатны байгууллагын ажилтнуудыг чадваржуулах цаашлаад тендерийн гүйцэтгэлийн явцад тавих хяналт сайжрах болно гэсэн  саналуудыг  гаргасан юм.

 
Уг хуулийн төсөлд дэвшүүлсэн саналаар орон нутаг дахь төрийн захиргааны байгууллагын боловсон хүчнүүдийг мэргэшүүлэн чадваржуулах, мөн тендерт шалгаран ажил гүйцэтгэж байгаа аж ахуйн нэгжийн хариуцлагыг дээшлүүлнэ гэж үзэж  Байнгын хорооны хуралдаанд оролцсон гишүүд төслийг хэлэлцэхийг дэмжсэн болно. 

 
Улсын Их Хурлын эрхэм гишүүд ээ,

 
Улсын Их Хурлын гишүүн Э.Бат-Үүл нарын гишүүдийн өргөн мэдүүлсэн Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлаар Төсвийн байнгын хорооноос гаргасан  санал, дүгнэлтийг хэлэлцэн шийдвэрлэж өгнө үү. Анхаарал тавьсанд баярлалаа. 

Д.Дэмбэрэл:-Чулуунбат гишүүнд баярлалаа. Хууль санаачлагчийн илтгэл болон Байнгын хорооны санал, дүгнэлтээс асуух асуулттай гишүүд. Сэдванчиг гишүүн асуултаа тавья.

Ц.Сэдванчиг:-Төсвийн байнгын хороон дээр энэ төслийг хэлэлцэх эсэхийг ярих үед бид нар бас нэлээн ярьсан. Гишүүд нэлээн ажил хэрэгчээр хандсан. Төсөл санаачлагчаас бас Байнгын хороон дээр асууж амжаагүй зүйлээ тодруулъя гэж бодоод байгаа юм. Өмнө нь өнөөг хүртэл хэрэгжиж ирсэн тендерийн хууль, 2006 оноос хэрэгжиж эхэлсэн хууль байгаа юм. Хууль яахав олон улсын стандартын дагуу хийгдсэн  гэдэг боловч яг манай дээр хэрэгжүүлээд явахад хэрэгжээгүй зүйл заалт их олон байдаг юм. Энэний дотроос Бат-Үүл гишүүн бол үнэлгээний хороо, тендерийн хороон дээр ач холбогдол өгч энэ дээр гол асуудал нь байна гэж үзсэн юм шиг байгаа юм. Тэгэхээр өнөөг хүртэл энэ тендерийн хууль тойрсон гажуудал чухам юунаас болсон гэдэг юмуу, ямар заалтаас болоод байгаа гэж төсөл санаачлагч үзсэн бэ гэдэг дээр нэг тодорхой тайлбар өгвөл сайн байна.

Хоёрдугаарт, ерөөсөө хариуцлагын тогтолцоо гэдэг юм л энэ хуулийг тойроод ерөөсөө байхгүй байгаад байгаа шүү дээ. Хуулийн 57-р зүйлд хууль зөрчигчдөд хүлээлгэх хариуцлага гээд байдаг. Энэ нь ихэнх нь мөнгөн торгууль байдаг юм. Зөрчлийнхөө төрлөөс хамаараад 60-260 мянган төгрөг албан тушаалтанд торгууль тавихаар. Тэгээд яг ямар албан тушаалтанд хэн хариуцлага тооцох нь ерөөсөө тодорхой бус. Би ингээд судалгаа хийлгээд үзэхээр ерөөсөө хариуцлага тооцсон зүйл байдаггүй юм л даа. Ерөөсөө байдаггүй юм. Тэгэхээр энэ тендерийн хуулийн хүрээд энд оролцож байгаа тендерийг зохион байгуулагч, шалгаруулагчаас эхлээд захиалагч, гүйцэтгэгч гээд, энэ харилцаанд оролцож байгаа бүх хүмүүст энэ хариуцлагын тогтолцоо, хариуцлага тооцохтой холбоотой асуудлыг төсөл санаачлагч судалж үзсэн үү, энэ яагаад хариуцлага тооцоогүй ингээд ирсэн юм бэ, энэ юунаасаа болсон юм бэ, хуулийнхаа үзэл баримтлалд байна уу, эсвэл хуулийг авч хэрэглэж байгаа хэрэгжүүлэх үүрэгтэй, төрийн байгууллагуудад байна уу? Яагаад энэ хууль хэрэгжиж ирсэнгүй вэ, ялангуяа энэ заалт хэрэгжиж ирсэнгүй вэ? хариуцлага тооцох, чангаруулах. Энэ дээр судалгаа хийсэн юм байна уу, энэ дээр бодож байгаа юм байна уу, хэлэлцүүлгийн явцад, энэ дээр ач холбогдол өгч хариуцлагыг тодорхой болгоно гэдэг юмуу, чангаруулна гэдэг юмуу, эзэнтэй болгоно гэдэг юмуу, энэ талаар бас бодсон зүйл байна уу?

Д.Дэмбэрэл:-Асуултыг хууль санаачлагчаас асууж байна, Байнгын хорооноос асууж байна уу гэдгээ гишүүд үүнээс хойш жаахан ялгаж тавих нь зөв байх. Яагаад гэвэл шинэ горим чинь бас. За ямар ч байсан Бат-Үүл гишүүн хууль санаалагч хариулъя.

Э.Бат-Үүл:-Энэ ер нь төрийн болон орон нутгийн өмчөөр бараа үйлчилгээ худалдан авах тухай хуулийн яг хэрэгжилтийн эцсийн цэг нь сум, дүүрэг байдаг, засаг захиргааны нэгжийн хувьд. Тэгээд баригдаж байгаа объект бүхэн тэндээ үлддэг. Хийж гүйцэтгэл нь яг тэнд олон түмний нүдэн дээр явагддаг ийм ажил юм, онцлог нь. Тэгээд харамсалтай нь яг тэр объектыг хүлээж авах, объектыг өөрийнхөө нутаг дэвсгэр дээр хөрөнгө оруулалтыг хийлгэж байгаа тэр засаг захиргааны нэгжийн зүгээс өмнө нь бараг хяналт байгаагүй ирсэн. Мэргэжлийн хяналтын чиг үүргээр зарим нэг хяналт тавих гэж оролддог боловч нэгэнт дээрээ тендер нь бүх тооцоо, төсөв бүх юм нь хийгдээд ирсэн. Энийг энд явуулахаас өөр ямар ч арга байхгүй гэсэн ийм байдалтайгаар ажил явагддаг байсан юм байна лээ. Тийм учраас тэр шалгаруулалтын шатанд нь яг тэр тухайн барилга, объектыг хүлээж авах засаг захиргааны нэгжийн төлөөллийг оруулах нь зүйтэй гэж үзсэн. 

Хоёрт, хуулинд үнэхээр өмнөх хуулинд хариуцлага заагдсан байдаг, их гайхмаар юм нь тэр нь хэрэгжээгүй, тэр битгий хэл тендерийг удаа дараа будилуулсан бол хар хуудас өгдөг ийм зүйлүүд байдаг. Одоо бол Засгийн газраас өргөн барьсан шинэ хуулин дээр энэ хариуцлагыг чангатгасан байж байгаа, мэдээллийн сүлжээг нэгтгэж явна гэсэн ийм танилцуулга хийгдсэн байсан. Тэгээд бүр их сонин юм нь яадаг вэ гэхээр нэг тендер аваад ажил гүйцэтгээд муу гүйцэтгэсэн компани нь компаниа татан буулгаад өөр компани болчихсон, алга болчихсон байдаг. Энийг нь бүр ингээд хуулиар мөрдөж хөөхөд маш төвөгтэй болчихсон. Компани байдаггүй, ингээд алга болчихсон байдаг. Ийм юм маш их ийм үйлдэл гарсан юм байна лээ гэж хэлмээр байна.

Д.Дэмбэрэл:-Байнгын хорооноос нэмээд хариулж болно.

Д.Хаянхярваа:-Бат-Үүл гишүүн ерөнхийд нь хэллээ л дээ. Бараа ажил үйлчилгээ худалдан авах энэ хуулийг ярихад  хариуцлагын тогтолцоог сайжруулах тухай асуудлаар. Байнгын хороон дээр энэ хуулийг хэлэлцэж байгаатай холбогдуулаад гишүүд нэлээн олон саналууд гаргасан. Ихэнх, дийлэнх хэсэг нь гарцаагүй байхгүй үнэхээр энэ хариуцлагын тогтолцоог сайжруулахад чиглэгдсэн зүйл дээр нэлээн анхаарлаа хандуулсан. Үнэндээ орон нутагт энэ хуулийг, өнөөдөр бид нар Засгийн газрын түвшинд өргөн барьсан хууль бас байгаа. Төсвийн тухай хуулийг батлахтай холбогдуулж Бараа, ажил үйлчилгээний хуулийг шинэчилсэн найруулгаар бас оруулж байгаа. Тэгэхээр 2, 3 ийм зүйл орж ирж байгаа учраас .../10.15-11.15 цаг.Ц.Нарантуяа/
Сэдванчиг гишүүнээр ахлуулсан ажлын хэсгийг бид нар гаргаж байгаа. Энэ хуулиудыг нэлээн боловсронгуй болгох чиглэлд цаашдаа анхаарах ёстой, хариуцлагын тогтолцоо, энэ гишүүдийн яриад байгаа зүйлүүдийг хуульд нэлээн тодорхой болгож оруулах ёстой гэсэн ийм байр суурьтай гишүүд байсан гэдгийг хэлье.


Ц.Сэдванчиг: Өнөөг хүртэлх практик туршлага ийм л байгаа шүү дээ. Тендер шалгаруулж байгаа шатандаа булхай луйвар хийгээд, авлига хээл хахуультай холбогдоод явчихаж байгаа гэж ойлгож байгаа. Нэгд буруу эхэлсэн юм ингээд цаашаа дандаа буруу замаар явчихдаг. Энд та Үнэлгээний хороо их чухал юм гэж ойлгож, Үнэлгээний хороонд гол нь өөрчлөлт оруулах гэж би санал оруулж ирж байна гэж ойлгоод байна. Тендерийг зориуд будлиантуулсан, эсхүл гаднаас нь оролцож, авах ёсгүй гүйцэтгэгчид нь өгсөн ч юм уу? ингээд тендер ямар ч үр дүнгүй болсон, ажил нь хугацаандаа дуусдаггүй, чанар, стандартын дагуу хийгддэггүй, эсхүл тодорхой хугацааны дараа илүү мөнгө төгрөг нэхээд ороод ирдэг, ийм л практик манайд байгаа. Ийм байдалтай л явж ирсэн. Үүнийг би засна гэж ойлгоод байгаа.  Ийм байдалд хүргэчихсэн албан тушаалтан гэдэг юм уу? захиалагч, гүйцэтгэгчид та ер нь ямар хариуцлага хүлээлгэнэ гэж бодож байна вэ?  200, 260 мянган төгрөгний торгууль тавиад өнгөрөх ёстой гэж үзэж байна уу? эсхүл үүнийг яаж чангаруулах ёстой юм бэ? 


Э.Бат-Үүл: Одоо Засгийн газраас өргөн барьж оруулж ирсэн хуулин дээр хариуцлагын торгуулийн хэмжээг маш их хэмжээгээр нэмсэн байгаа. Нөгөө талаас үлэмж хэмжээний хохирол учирсан байвал эрүүгийн хариуцлага хүлээнэ гээд Эрүүгийн хуулин дээр байж байгаа. Тэгээд хамгийн гол нь би Сэдванчиг гишүүнтэй санал нэг байна. Ерөөсөө явж явж хуулийн хариуцлага хүлээхгүй байгаа тал нь юунд байна вэ гэхээр, яг ч үнэндээ энэ Тендерийн ажилд ашиг сонирхлын зөрчилтэй  улсууд их оролцоод байна.  Тэгээд энэ нь яах аргагүй. Тийм учраас Байнгын хороон дээр хэлэлцэж байхад, самбар дээр зөвхөн компаний танилцуулга биш, компаний захирлын зураг биш, утас нь ч биш, түүгээр барахгүй Тендерийг шалгаруулсан хүмүүсийнх нь байг гэсэн саналыг Төсвийн байнгын хороон дээр ярьж байсан. Би түүнийг их зөв гэж бодоод байна. Бат-Үүл шалгаруулсан бол тэгээд Бат-Үүлийн . . . /хугацаа дуусав/.


Д.Хаянхярваа:  Сэдванчиг гишүүний яриад байгаа бол орон нутгийн түвшинд тендер шалгаруулахад гарцаагүй л гардаг зүйл. Хариуцлага тооцох тухай асуудлыг чангатгах, хариуцлагын тогтолцоог сайжруулах гэдгийг яриад байгаа юм. Мэдээж энэ хуулийг хэлэлцэх явцад хариуцлагын тогтолцоо нь одоогийн яригдаад байгаа тэр торгуулийн хэмжээ ч юм уу? эрүү үүсгэж, янз бүрийн хуулийн  хариуцлага үүсгэнэ гэдэг юмыг мэдээж нэлээн нарийн ярьж тогтоох байх. Ер нь орон нутагт ямар юм байдаг вэ гэхээр, энэ хуулин дээр бид нарын анхаарах юм юу байх вэ гэхээр, орон нутгуудын түвшинд барилгын гүйцэтгэгч компаниуд нь тоотой цөөхөн байдаг. Сүүлийн үед ажиглаж байхад, энэ дээр ажил төрөл тендер зарлахад, хоорондоо хуйвалдаж ордог тогтолцоо байгаа  юм. Жишээ нь,  100 сая төгрөгнөөс доошоо энэ дээр орохгүй шүү гэж 3-4 компани тохироод орчихдог, тэгээд тэнд нь гарцаагүй аль нэг нь шалгардаг. Харин бидний хувьд энэ дээр яаж хяналт тавих ёстой вэ гэхээр, орон нутгийн зүгээс Бат-Үүл гишүүний санаачилж яриад байгаа Тендерийн хороонд орон нутгаас нэлээн өргөн бүрэлдэхүүнтэй оруулъя гэж яриад байгаа юм. Тэр нь зүйтэй юм шиг байгаа юм. Яагаад гэвэл хяналт тавих механизмаа л бид нэлээн сайн бүрдүүлж өгч байж, тэр тендерийн ажлыг чанар, чансаатай болгох талд нь анхаарах байх. Авлига, хээл хахуул янз бүрийн шугамаар авдаг өгдөг гэдгийн бид нар нарийнийг нь тогтоож чадахгүй. Үүнийг хуульд яаж өгч, авах вэ гэдгийг гаргана.  Яаж авч, өгч байгааг тогтооход хэцүү л дээ.


Д.Дэмбэрэл: Баярлалаа. Шинэбаяр гишүүн асуултаа асууя.


Ц.Шинэбаяр: Баярлалаа. Хуулийн төсөл санаачлагчаас асууя. Аль нэг тохиолдлын аж ахуйн нэгжтэй холбоотойгоор тендерийн гүйцэтгэл их муу байдаг гэж байна. Тохиолдлын компани гэж ямрыг үзээд байна вэ? хуулийн үзэл баримтлал дээр байна.


Хоёрдугаарт, одоо энэ хууль батлагдсанаар Байнгын хороон дээр юу гэж яригдсан бэ? энэ хууль батлагдсанаар ажлаа хийгээгүй байж, үнийн зөрүү нэхээд явдаг энэ замын компаниуд их олон байна. Ажлаа хийгээгүй байхад нь араас нь манайхан дэмжээд үнийн зөрүүг олгуулъя гээд төсөв хэлэлцэх үед баахан чирэгдэл учруулдаг шүү дээ. Үүнийг бүр байхгүй болгож чадах уу? 


Гуравдугаарт, самбар дээр эхлэх хугацаа, дуусах хугацаа бүх юмыг тавьчихаар л их сайхан юм болчих юм шиг л ерөнхий санаа харагдаад байна л даа. Маршалын гүүрийг  хоёр жилд барих ёстой гүүрийг 7 жилд барьсан. 1.8 тэрбум төгрөгөөр барих гүүрийг  4.5 тэрбумаар барьсан. Энэ дээр ямар ч хариуцлага тооцоогүй. Одоо самбар дээр хадчихаар тэр самбарыгаа харж байгаад л их хурдан хийх юм байна гэсэн ойлголт байна уу? энэ дээр юу гэж ярьсан бэ? 


Хэрвээ тэр самбар дээр байрлуулсан хугацаандаа барьж дуусахгүй байхад, манай Засгийн газрын гишүүд, Нийслэлийн Тамгын газрын удирдлага, дарга нар сая Маршалын гүүрэн дээр хоёр жилд барих гүүрийг 7 жилд барьчихаад,  1.8 тэрбум төгрөгт барих гүүрийг 4.5 тэрбум төгрөгт барьчихаад байхад баяр ёслолын байдалтайгаар очиж тууз хайчлаад явж байсан. Ийм нөхдүүдэд хариуцлага тооцох заалтын талаар ярьсан уу? 


Өөрсдөө энэ хугацаа хэтрүүлсэн нөхөд байхаас гадна үүнийг нь хүлээн зөвшөөрөөд байгаа, хүлээж авч байгаа нөхдүүдийн хариуцлага тооцох талаар хэр ярьсан бэ? үүнээс гадна, тендерийн шалгаруулдаг ажлын хэсэг, үнэлгээний хороонд гол будлиан байгаа юм шиг яриад байх юм. Гол асуудал бол аж ахуйн нэгжийн ажлын туршлагыг ерөөсөө тооцохгүй байгаа шүү дээ. Тендерт ялж байгаа  компаниуд бол дандаа л шинэ компанид байдаг. Түрүүчийн тэр ярьдгаар зарим компаниуд шууд компаниа татан буулгачихаад, дараа нь дахиад шинэ компани байгуулаад орж ирдэг. Тэр компаний материалтай үзэхээр нэг инженерийн дипломыг өрсөлдөж байгаа бүх компаниуд канондоод хувилаад ороод ирсэн, өөртөө мэргэжлийн ажилчин байхгүй ийм компаниудыг шалгаруулдаг. Энэ талаар Байнгын хороон дээр хэр ярьсан бэ? 


Эцэст нь, сая Сэдванчиг гишүүн ч яриад байна. Хариуцлагын талаар ерөөсөө бид нар ярихгүй байна. Гол аж ахуйн нэгжүүдийн хариуцлага тооцох талаар огт ярихгүй, шалгаруулдаг журмаа нэлээн тодорхой болгох, тендерийн комиссыг хариуцлагатай болгох тухай л яриад байна. Энэ ажлын гүйцэтгэл талд бид нар ярихгүй байгаа шүү дээ. Өмнө нь өчнөөн тэрбум төгрөгийн хохирол учруулсан энэ аж ахуйн нэгжүүд бодоход жаахан байж байгаад манай Баярцогт сайд нөгөө сурснаараа Өршөөлийн хуулийг  бариад ороод ирэх байлгүй дээ. Ийм байдлыг зогсоож чадах уу? чадахгүй юу? энэ дээр хэр ярьсан бэ? 


Д.Дэмбэрэл: Хан-Уул дүүргийн  52 дугаар сургуулийн багш, ажилчид болон  11”в” бүлгийн сурагчид Улсын Их Хурлын чуулганы үйл ажиллагаатай танилцаж байна. Багш, ажилчид, сурагчдад сурлага хөдөлмөрийн өндөр амжилт хүсэн ерөөе. /Алга ташив/.


Чуулганы хуралдааны хэлэлцэж байгаа асуудалтай холбогдуулж, Ганцогт- Сангийн яамны Худалдан авах ажиллагааны бодлогын газрын дарга, Хангай- Сангийн яамны Худалдан авах ажиллагааны бодлогын газрын орлогч дарга нар оролцож байна. 


Бат-Үүл гишүүн асуултанд хариулъя.


Э.Бат-Үүл: Тэр тохиолдлын компани гэдгийн талаар Шинэбаяр гишүүн сүүлд нь өөрөө л хариулчих шиг боллоо л доо. Үнэхээр Шинэбаяр гишүүний хэлсэн шиг компаниа сольдог, зугатаадаг, тэгснээ дахиад тендер   авдаг ийм явдал газар авсан гэж. Би Улсын Их Хурлын гишүүний хувьд аливаа асуудлыг баримттай ярих  ёстой л доо. Баримттай ярих ёстой гэдэг утгаараа би нэг зүйлийг хэлэх гээд байгаа юм. Үнэхээр Шинэбаяр гишүүний ярьж байгаа шиг  ийм явдал байгаа гэдэг ийм яриа яваад байдаг, ийм зүйлүүд хэлэгддэг. Өнөөдөр баримтаар энд ингээд гаргаад тавьсан, хариуцлага хүлээсэн хүний тухай ярьж чадахгүй бид нар суугаад байдаг л даа. Ийм тохиолдлын шинжтэй компаниудын үйл ажиллагаанаас болж, энэ нь цаанаа янз бүрийн дэмжлэг татаастайгаар хариуцлагаас мултрах байдлаас болоод энэ тендерийн ажил завхарч байна гэдгийг Их Хурлын гишүүд бид нар хаа хаанаа ойлгоод байгаа юм. Энэ хууль дээр хоёр л зүйл заалтыг хөндсөн байгаа юм.  


Засгийн газраас өргөн барьсан хуулин дээр хариуцлага нэлээн нээлттэй ороод ирсэн байгаа. Тийм учраас Улсын Их Хурлын гишүүд одоо энэ хариуцлагыг чангатгах талд өөрсдөө зарчмын зөрүүтэй саналаа өгөх бололцоотой юм, хэлэлцүүлгийн явцад.


Хоёрдугаарт,  бид нарын барьсан зарчим бол нэгэнт муу хийсэн ажлын хариуцлагыг хөөцөлдөхийн хажуугаар, муу хийхээс ичих байдлыг бий болгоё. Муу хийх явдлыг анхнаас нь хараад л ямар ч дурын иргэн гомдол мэдүүлэх байдлыг бий болгоё гэж байгаа юм. Энэ бол харилцааны технологи гэдэг юм уу? бусад улс оронд хэрэгжүүлдэг юм байна. Тэнд зүгээр тендерийн ажил аваад хийнэ гэж байхгүй, бүх нарийн дэлгэрэнгүй танилцуулга нь заавал олон түмний нүдэн дээр тавьсан байдаг.  Одоо тавьсан байхад хэцүү шүү дээ. Нээрээ хэлэлцүүлгийн явцад гишүүд нэн ялангуяа энэ тендерийг энэ энэ хүмүүс шалгаруулсан шүү гээд жагсаагаад зурагтай нь тавьсан байхад, ер нь хүмүүс хийж эхлэхдээ л хариуцлагаа ойлгох ёстой.  Тэр З дахь асуултанд хариулахад бол яг үнэндээ маргаантай асуудал гарчихаад байгаа юм. 


Захиалгат ажлын төсөв нь хязгаарлагдмал учраас бага төсөв оноодог, тендер гүйцэтгэгч нар хэлдэг.  Яг хийсэн чинь үнэхээр энэ төсөвт багтахааргүй байсан гээд байдаг.  Ийм байдлаар тендер явчихдаг. Одоо ч гэсэн бид нар тендерийг хэлэлцэх үед чанартай зүйл бариулах уу?  эсхүл хязгаарлагдмал хөрөнгийн хүрээнд юм бариулах уу гэдгийг бас шийдэхээс өөр аргагүй болчихоод байгаа юм. 


Д.Хаянхярваа:  Шинэбаяр гишүүний яриад байгаа үнэн л дээ. Сүүлийн үед ажлын үнийн зөрүү гэдэг юмыг үнэхээр төсвөөр оруулж батлуулж гаргаж ирээд байгаа юм. Энэ юутай холбоотой вэ гэхээр, өнөөдөр бид нар хийж байгаа ажлынхаа бодит үнэнийг өнөөгийн зах зээлтэйгээ тохируулж тооцож чаддаггүйтэй л холбоотой байгаа юм. Үндсэндээ өнөөдөр бид нар нэг зам тавина гэхэд, замын үнийн өртөг нь өнөөдөр дэлхийн зах зээл дээр мөрдөж байгаа үнүүдээс харьцангуй доогуур үнэтэй тендер зарлаад, тэгээд авч байгаа гадаад материалынх нь үнэ өсөөд эхлэхээр энэ зөрүү авна гэдэг ийм асуудал яригддаг. Тэгэхээр цаашдаа бид нар энэ тендер зарлах тухай асуудал дээр үнэхээр энэ бодит үнийг тогтоох тухай асуудал дээр нэлээн хариуцлагатай хандах ёстой юм билээ. Тэгэхгүй бол энэ үнийн зөрүү гэдэг асуудал цаашдаа яригдаад зовлон чирэгдэл болоод байх магадлалтай юм болов уу гэж бодсон. Тухайлбал сая Маршалын гүүрийн тухай ярьж байна. Маршалын гүүрийн тухай Төсвийн байнгын хороон дээр санал тавиад бид нар очиж ажилтай нь танилцсан. Тэгэхэд Маршалын  гүүрэн дээр төсвийг нь хийхдээ буулгах зардлыг нь маш дутуу тооцсон байдаг юм билээ, ерөөсөө  барих зардлаа тооцоод явсан. Тэгээд энэ мэтчилэнгээр тэнд нь үнийн зөрүү, ажлын зөрүү гараад тэр хугацаа нь сунжирсан байх жишээтэй, ийм юмнууд гардаг юм билээ. Тийм болохоор цаашдаа бид нар энэ үнийг яг өнөөдрийн зах зээлийн нөхцөлд нь тооцож, тендерийн бодит үнэ  нь ийм байх юм гэдэг тэр жишиг үнийг гаргаж ирэх талд нэлээн нарийн, энэ яам Тамгын газрууд, Засгийн газрын түвшинд  нэлээн сайн ажиллах ёстой гэж ойлгож байгаа. Ингэж ажиллаж чадах юм бол тэр үнийн зөрүү гэдэг асуудлаас зайлсхийж болно. 


Мэдээж хугацаанд нь чанартай, чанаргүй хийгээгүй гэдэг асуудал дээр түрүүн Бат-Үүл гишүүн хэллээ. Үнэхээр тэр хариуцлагын тогтолцооны талын юмыг нэлээн тодорхой болгож оруулах талаар гишүүд тодорхой саналууд гаргаж, энэ хуулийг хэлэлцэж, батлах үед хуулин дээр тодорхой зүйлүүд орох байх гэж найдаж байгаа.


Д.Дэмбэрэл: Баярлалаа. Ганбямба гишүүн асуултаа тавья.


Н.Ганбямба: Баярлалаа. Энэ гол нь өмнөх бэрхшээлтэй асуудлуудаас гарахын тулд хамгийн их хэл ам дагуулсан, луйвар булхай бугшсан энэ сэдэв бол тендерийн сэдэв байдаг. Олон түмний бухимдлыг барж байгаа нэг гол сэдэв. Тэгэхээр эндээс гарахын тулд би энэ хоёрын хоёр хууль өргөн баригдаад явж байгаа гэж бас гайгүй гарц гарчих болов уу гэж  горьдоод байгаа хэрэг л дээ. Хамгийн гол нь  энэ барилгын  ажлууд бол аймаг, сумдууд дээр  дүүргүүдийн нутаг дэвсгэр дээр явагддаг, энд нь хамгийн гол ачаалал, хамгийн гол шийдвэрлэх газар энд л байх ёстой. Манай аймгаар жишээ татах юм бол төвөөс Улаанбаатар хотоос танихгүй компаниуд захиалгаар очиж тэр тендерийг нь аваачиж, тэнд баахан будлиан тарьдаг. Нэг жил болоогүй засвар хийдэг, нөгөө шинэ баригдсан байшингууд маань. Энэ заваан юмыг яаж арилгах вэ гэдэг энэ хоёрын хоёр төсөлтэй холбогдуулж бид нар гарц гаргах гээд байна шүү дээ. Тийм учраас энэ нутгийнхны оролцоог нэмэгдүүлнэ гэдгийг маш их дэмжиж байгаа юм. Энэ  хяналтын механизм дээр би тэр өөрөө удирдах ёсны байгууллага, иргэдийн төлөөлөгчдийн Хурал гэж  ийм хэлбэрийг Үндсэн хуулиндаа оруулсан мөртлөө одоо бол өөр хэлбэрээр яваад байгаа. Улс төрийн нөлөө их орчихсон,  Засаг даргыг хүртэл бараг сонгох саналыг иргэдийн Төлөөлөгчдийн Хурлаас гардаг ийм л 20 жил явж ирлээ.  Иргэдийн  төлөөлөгчдийн Хурал буюу өөрөө удирдах ёсны байгууллага, төрийн төлөөлөл Засаг дарга хоёрыг эн тэнцүү байх ийм хэлбэрийг бий болгосон шүү дээ. 


Гэтэл одоо депутатын тэмдэг зүүчихсэн хүртэл явж байгаа, орон нутгуудад. Нөгөө иргэдийн Хурал чинь улс төрийн нөлөөлөл орчихсон. Үүнийг нь жинхэнэ шинэ Үндсэн хуулийнхаа концепцид оруулж ирэх юм бол тэнд иргэдийн оролцоог бий болгох боломжтой болгоно. Тэгэх юм бол  яг одоо энэ өргөн баригдсан хууль шиг тэнд хяналтын функцийг нь иргэдийн Хурал дээр бий болгоод, тэгээд тэр чинь орон нутгаас сонгогдож байгаа болохоор эргээд ичих нүүртэй байгаа. Сонгогчтой байгаа, тойрогтой байгаа. Тэгэхээр тэд нар дээр аваачиж, энэ хяналтын функцийг аваачиж өгч, уяж болоогүй юм уу? 


Өөрөө удирдах ёсны байгууллагыг одоо жинхэнэ ёсоор нь ажиллуулах цаг болсон.  Тэндээс улс төрийн нөлөөгий нь багасгах хэрэгтэй, тэр иргэдийн оролцоог бий болгоод, орон нутаг дахь асуудлыг нь шийддэг, тийм л байгууллага болгохын тулд Үндсэн хуульд ийм заалт орсон шүү дээ. Орон нутаг дахь цэрэгт татах тэр улсын чанартай асуудлыг нь шийддэг төрийн төлөөлөгч буюу Засаг дарга, түүний Тамгын газар байж байгаа. Орон нутгийн асуудлыг цэвэр шийддэг иргэдийн Хурал нь ямар ч рольгүй болсон явж байгаа. Улс төрийн нөлөөлөл орчихсон чинь, одоо бүр Засаг даргыг томилж гаргах саналыг хүртэл дэвшүүлж байхдаа яахав дээ, тэр чинь бүр хэтэрхий замбараагүй туйлширчихаад явж байгаа юм. Үүнийг энэ тендертэйгээ уяж өгмөөр байгаа юм. Олон нийтийн оролцоог бий болгоно гэдэг бол маш сайн механизм гэж ойлгож байгаа.


Дээрээс нь энэ олон нийтэд ил тод байх энэ мэдээллийн самбар маш их ач холбогдолтой. Тэгэхдээ энэ самбар дээр олон чухал мэдээллүүдийг нь тавимаар байгаа юм. Өнөөдрийн зах зээлийн ханшийг нь олон нийтэд тавьсан байх хэрэгтэй байна. Тэгэхгүйгээр сая тухайн өдрийн ханшнаас хамаагүй өндөр үнээр төмөр замд шатахуун түгээж, шахсан талаар  хэдэн тэрбумын ашиг хийсэн талаар тэр Үйлдвэрчний эвлэлийн мэдээлэл явж байна билээ. Түүн шиг энэ тендерт орж байгаа тэр бараа үйлчилгээний мэдээллийг самбар дээр ил тод тавьсан байх учиртай.


Хоёрдугаарт нь, Засгийн газраас өргөн барьсан, өнгөрсөн чуулганаар хэлэлцдэг энэ дотор нь хариуцлага явах нь явж байна, гэхдээ  хөдөлмөрийн доод хэмжээг  10 дахин нэмснээр торгох эрүүгийн хариуцлагад шилжих нь хуулиараа шийдэх гэсэн ийм хоёр юм л яваад байгаа юм. Гэтэл нэг жилийн дотор засвар хийж байгаа тэр компаниудыг олон нийтэд зарлаад тэгээд дампууруулчих хэрэгтэй, тийм юмыг бас хуулиндаа суулгамаар байгаа юм. Жилийн дотор засвар хийдэг, тэгээд тэр нь нэрээ өөрчлөөд өөр компаниуд байгуулах юм бол түүнийг нь . . . /хугацаа дуусав/.


Э.Бат-Үүл: Ганбямба гишүүний хэлж байгаатай санал нэг байгаа юм.  Анх хийж байхдаа болж өгвөл тэр тендер зарлагдах гэж байхад орон нутгийн иргэдийн Хурал хуралдаад, тендерийн үнэлгээний хороонд манайхаас энэ энэ хүмүүс орно гэж нийтэд зарлаад явуулбал их сайн юм байгаа. Хэлэлцүүлгийн явцад саналыг авч болно.


Д.Дэмбэрэл: Голдуу саналын чанартай асуудал тавилаа. 


Сайхансамбуу гишүүн асуултаа тавья.


Ш.Сайхансамбуу: Баярлалаа. Энэ бол маш чухал хууль.  Монгол Улсад энэ Тендерийн тухай хуулийг шинэчилж, бүр эрс шинэчилж өөрчлөх цаг нь болсон.  Монгол Улсын Татвар төлөгчдийн болоод  улсын төсвийн мөнгийг үрэн таран хийж, салхинд хийсгээд ор мөргүй болгодог, хамгийн маапаантай ажлын нэг энэ л дээ. Ерөөсөө хариуцлага тооцдоггүй, уг нь тогтсон хэдэн аятайхан хуулиуд нь бол бий. Түүнийг нь хэрэгжүүлдэг механизм байхгүй, эргээд хариуцлага байдаггүй. Ингээд төсвийн хөрөнгийг хамгийн их будлиантуулж, нэг хэсэг нь хахууль болж хувирдаг, нэг хэсэг нь чанаргүй ажил болж хувираад ингээд ор сураггүй болгодог ажлын нэг л дээ.  2008 оны намар  10 сард Төсвийн байнгын хорооны хурал болж байхад, Баярцогт сайдад би зориуд энэ асуултыг тавьсан юм. Монгол Улсын Тендерийн тухай энэ хуулийг шинэ шатанд гаргах ийм ажил хийгээч ээ. Та сайд байх хугацаандаа гэж. Одоо Засгийн газар нэг хууль оруулж ирж байгаа юм байна. Бат-Үүл гишүүн тэргүүтэй бас хэдэн хүн оруулаад иржээ. Үүнийг манай гишүүд энэ Тендерийн хуулийн зах зухаас нь л ярьж байна. Хэлэлцүүлгийн явцад  ажлын хэсэг байгуулагдаад, тэгээд хууль санаачилсан улсууд нэлээн их яригдах байх. Тэгж байж сайн хууль гарах байх гэж үзэж байна.


Тийм учраас би энд их олон тайлбар тавимааргүй байна. Би Бат-Үүл гишүүнээс ганцхан л юм асууя. Таны оруулж ирж байгаа энэ хуулийг Засгийн газраас орж ирж байгаа хуультай нэгтгээд  нэлээн сайн нухаж байгаад, нэлээн чанартай ийм хууль гаргахад танд татгалзах юм байхгүй биз дээ? 


Бид нар энэ ажлын хэсэг, Байнгын хороон дээр нэлээн сайн яригдах байх гэж ойлгож байна. Заавал хоёр салангид хууль, нэг зорилготой орж ирж байгаа хуулийг нийлүүлээд нэлээн сайн хууль хийчихэд, би бол таныг татгалзахгүй байх гэж асууж байна.


Э.Бат-Үүл:  Хариуцлагыг чангатгахад татгалзахгүйн тулд л энэ хуулийг өргөн барьсан. 


Ш.Сайхансамбуу: Энэ хуулийг би өөрөө дэмжиж байгаа хүн. Болдог үйл ажиллагааг их сайн мэддэг учраас ингэж яриад байгаа юм. Байнгын хорооны дарга, чуулган дээр хүсэлт хэлье. Дахиж юм ярихгүй. энэ ажлын хэсгийг маш сайн ажлын хэсэг байгуулж өгөөрэй.  Тэнд ажлын хэсгийг маш сайн ажиллуулаад, энэ хуулийг явуулах нь зүйтэй гэж үзэж байна. Баярлалаа.


Д.Дэмбэрэл: Байнгын хороо анхааралдаа аваарай. Хоёр хууль байж байгаа, нэгийнх нь хэлэлцэх эсэхийг бид нар түрүүн шийдсэн байж байгаа. Одоо хэлэлцэх эсэх асуудлыг шийдээд, анхны хэлэлцүүлэг дээр Сайхансамбуу гишүүний хэлдэг шиг маш сайхан хуулиудаа бэлтгэх хэрэгтэй байна.  


Одбаяр гишүүн асуултаа тавья.


Д.Одбаяр: Баярлалаа. Бид нар сүүлийн үед маш их ярьж байна. Орон нутгийн бие даасан байдлыг хангая гэж. Энэ бие даасан байдлыг хангах хүрээнд олон саналууд, хуулийн төслүүд явж байна. Гэхдээ яг суурь асуудал маань оройтоод байгаа юм. Юу вэ гэхээр, орон нутгийн бие даасан байдал гэдгийг бид нар нутгийн өөрийн удирдлагын байгууллагад гол нь төвлөрч ярих хэрэгтэй. Иргэдийн Хурлын эрх хэмжээг яаж нэмэгдүүлэх вэ гэж. Энэ сууриа хөндөөгүй байхад ийм асуудал орж ирээд байгаа юм. Уг нь зарчмыг бол дэмжиж байгаа юм.  Тэгэхээр өөрөөр хэлбэл иргэдийн төлөөлөгчдийн Хурлын төлөөлөгчдөөс тодорхой төлөөлөгчид энд орж ажиллах нь байна, энэ зүйтэй. Гэхдээ гол ажлыг зохион байгуулж байгаа засаг захиргаа, нутаг дэвсгэрийн нэгж, түүний удирдлагын тухай хуульд шат шатны Засаг дарга Монгол Улсын Засгийн газрын төлөөлөгч мөн, тухайн орон нутагт. Өөрөөр хэлбэл Засгийн  газрын бодлого, шийдвэрийг хэрэгжүүлэх ажлыг  зохион байгуулна, хуулийн хэрэгжилтийг хангана, ингээд бусад ажлууд байж байгаа. Энэ суурийг хэзээ яаж хөндөх вэ гэдэг нь тодорхойгүй байгаа үед  л  газар дээрээ очоод хэрэгжихээр бужигнаад байж болохоор ийм л заалт орж ирээд байгаа юм л даа. Өөрөөр хэлбэл гүйцэтгэх засаглалын босоо удирдлагыг хангах, нутгийн өөрөө удирдлагын байгууллагын эрх хэмжээг өргөтгөх, энэ гол юмаа хийх л цаг хугацаа нь болчихоод байгаа юм. Бүх шатны Засаг дарга нарыг томилдог байх, шууд хариуцлага хүлээлгэдэг байх, иргэдийн Төлөөлөгчдийн Хурал хяналтаа тавьдаг байх. Тэгэхгүй өнөөдөр иргэдийн Төлөөлөгчдийн Хуралтайгаа  холилдоод явж байх үед яг үүнийг хэрэгжүүлэхээр жаахан хүндрэл гарах гээд байгаа юм. Энэ маань хуулийн төсөлтэй шууд холбоогүй учраас би оршил болгож хэлж байгаа юм.


Хуулийн төсөлтэй холбогдуулаад хоёр асуулт байна. Нэгдүгээрт,  энэ Үнэлгээний хорооны бүрэлдэхүүний 50 хувийг иргэдийн Төлөөлөгчдийн Хурлын төлөөлөгчдөөс бүрдүүлэхээр, үүнийгээ  тухайн хэлэлцэж байгаа асуудал бүрээр байх боломж бий юу? үүнийг судалсан уу? байнга хэдэн хүнийг томилчихоод, тэд маань бид нар тендер шалгаруулдаг хүмүүс, тэгэхээр энэ тухайн тухайн ажил мэргэжлийн чиглэл байдаг юм уу? эсхүл тухайн авч хэлэлцэж байгаа асуудлаар хөдөлгөөнтэй байхаар ийм талын зохицуулалтыг ярьж тооцсон юм байгаа юу гэж Бат-Үүл гишүүнээс асуух гэсэн юм, нэгдүгээрт. Ингэхгүй болохоор түрүүний хэлдэг, яг нэг тойрог үүсчихээд байгаа юм. Тэгээд иргэдийн Төлөөлөгчдийн Хурлын төлөөлөгч болно гэдэг бол нутгийн өөрийн удирдлагын байгууллагын ажил үүргийг гүйцэтгэхээс илүү энд орвол Тендерийн хорооны гишүүн болдог юм гээд тийм байдал болдог. Тэгэхээр үүнээс сэргийлэх талын зохицуулалтыг ярьсан юм байна уу? 


Хоёрдугаарт, зарим Япон мэтийн оронд явж байхад, хоолны газарт орохоор явж байхад, гадаа нь нэг хүний зураг байдаг. Доор нь юу вэ гэхээр, энэ бол манай гуанзны мастер тогооч,  хоолны ямар нэгэн доголдол гарвал энэ нөхөртэй ярина гэж хэлэхээр, нөгөөдөхөө магтаад тавьсан байгаа юм л даа, зөв.  Тэгэхээр энэ ил самбарыг байрлуулах нь зөв л дөө. Тэгэхдээ энэ дотор тэр тухайн компаний захирлын зураг, түүний ажлын туршлага, холбогдох шаардлагатай  утасны дугаар,  тэр компаний төв оффис, байрладаг байршлын хаяг гэх зэрэг илүү дэлгэрэнгүй мэдээллүүдийг оруулах талын судалгаа юу байсан бэ? 


Гуравдугаарт, энэ заалтыг зөрчвөл хариуцлага ямар байх вэ? самбараа байрлуулахгүй бол?  Баярлалаа.


Э.Бат-Үүл: Хуулийн томъёоллын хувьд учир дутагдалтай болсон байж магадгүй. Одбаяр гишүүн их чухал санал хэлсэн. Уг нь анх санаа нь иргэдийн Төлөөлөгчдийн Хурал тэр Үнэлгээний хороонд орох улсуудаа томилоод, Ганбямба гишүүний хэлдэг шиг. Тэгэхдээ мэдээжийн хэрэг тэр Үнэлгээний хороонд ямар улсууд байхав гэдгийг заагаад, тэгээд сургуулийн барилга болж өгвөл сургуулийн багш нар, боловсролынхон, цэцэрлэг гэхэд цэцэрлэгийнхэн, тийм байдлаар өөрийн чинь хэлдгээр асуудал бүр дээр. Яагаад гэвэл баригдаж байгаа объект бүр тодорхой зориулалтаар хийгдэж байгаа шүү дээ. Тэр зориулалтыг хүлээж авч хэрэглэж, тэр үйлчилгээ авах улсуудыг оруулбал үнэхээр сайн. Үүнийг хэлэлцүүлгийн явцад Одбаяр гишүүн ээ, оруулж болно. 


Самбар дээрх байрлалын асуудлыг илүү дэлгэрэнгүй болгож болно л доо. Үүнийг хуулийн хэлэлцүүлгийн явцад дахиад нэмж оруулж болно, ийм ийм зүйл наанаа оруул гээд. Төсвийн байнгын хороон дээр ямар сайндаа  гишүүд санал гаргасан шүү дээ. Тендер шалгаруулсан улсуудыг байлгаж байя. Жишээлбэл, иргэдийн Төлөөлөгчдийн Хурлын томилогдсон улсуудын зураг нь байж байх ёстой, тэр самбар дээр.


Самбар тавихгүй бол хариуцлага яахав гэж. Самбар тавихгүй бол ажлын гүйцэтгэлийг зогсооно шүү дээ. 


Д.Дэмбэрэл: Баярлалаа. Хариуцлагын тогтолцоог сайжруулах нь зөв шүү. Манай тендерийн хорооныхон ер нь хариуцлага хүлээдэггүй шүү, буруу байна гээд л өнгөрдөг. 


Ганхуяг гишүүн асуултаа тавья.


Д.Ганхуяг: Баярлалаа.  Би гол нь Байнгын хороон дээр энэ асуух асуултууд яригдсан болов уу? Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд гишүүд, Засгийн газар гээд олон өөрчлөлтүүдийг оруулж байгаа юм байна. Яригдсан уу? Үүнтэй холбоотой мэдээллийг өгөөч гэж хүсэх байна. Мэдээж хуулийн төсөл санаачлагч асуусан асуулттай холбоотой хариулт байвал хэлнэ бизээ гэж ойлгож байна.


Манай урт нэртэй хууль, тендерийн тухай хууль 2006 онд батлагдсан. Ер нь бол олон улсын жишигт нийцсэн хууль болсон л доо. Гэхдээ улс орон болгон онцлогтой. Тэр тусмаа Монгол орны хувьд их онцлогтой, хөгжлийн түвшин, компаниудын  өнөөгийн техник технологийн чадвар, барилгын материалын хангамж гэх мэт гээд олон асуудал байдаг. Тэгээд  2006-2007 онд шууд сонгон шалгаруулалт байхгүй, шууд эрчим хүч, замын төслүүдийг олгох ийм хуулийн төслийг нэг жилийн хугацаатай санаачлаад хэрэгжсэн. Дэлхийн банкнаас судалсан судалгаагаар тэр үед асар их алдаа дутагдал, хүндрэл, нөгөө талаас тендер энэ хугацаанд хэрэгжихгүй олон асуудал гарсан юм билээ.


Энэ нийгэмд бүх хүмүүст татвар төлөх ёстой. Төлсөн татварыг нь төр дахин хуваарилахдаа заавал сонгон шалгаруулалтын хүрээнд байх ёстой, онцгой тохиолдлоос бусад тохиолдолд. Энэ үзэл баримтлалыг өөрчилж болохгүй байгаа юм, энэ бол зах зээлийн ардчилсан нийгмийн зарчим юм байгаа. Энэ дээр Байнгын хороо юу гэж бодож байна вэ? 


Туслан гүйцэтгэгчтэй холбоотой асуудал хөндөгдсөн үү? Ерөнхийдөө тендер авдаг компани, ерөнхий гүйцэтгэгч компани, туслан гүйцэтгэгч хоёрын хооронд  олон асуудал үүсгэж байгаа, ийм асуудал яригдсан уу? 


Хоёрт, төлбөрийн асуудал маш их хүндрэлтэй байна. Өнөөдөр Төсвийн ерөнхийлөн захирагч өөрөө яам болгонд төрийн сан гэж байдаг, хөрөнгө оруулалтын газар гэж байдаг. Түүний доод талд мэргэжилтнүүд байдаг. Хүн бүхэнтэй энэ компаниуд очиж уулзаж байна. Тэгээд дээшээ очоод Сангийн яаман дээр яг адилхан төрийн сангийнхан гээд уулздаг. Ерөнхийдөө улсын төсвийн хөрөнгөөр санхүүжиж байгаа төсөл авсан компаний нэг ажилтан бол жилжингээ гүйцэтгэлээ хянуулах, төлбөрөө авах ийм олон дамжлагаар явж байгаа. Энэ дээр ямар нэгэн хөндлөнгийн хяналт байдаггүй, иргэний хяналт байдаггүй. Тийм учраас нөгөө өгч авдаг, 5, 10 хувь гээд үнэн ч юм уу? худлаа ч юм уу ийм юм яригддаг. Үүнтэй холбоотой ямар нэгэн заалт байна уу?  энэ хуулийг баталж байх үед ийм заалт явж байгаад оруулж чадаагүй юм. Хамгийн гол нь Худалдаа аж үйлдвэрийн танхимаас ч хэлж байсан. Тухайн харилцаанд оролцогч, гүйцэтгэгч, түүнээс гадна тэднийг төлөөлсөн төрийн бус байгууллагууд оролцох юм бол энэ бол нэлээн шударга болчих ийм асуудал. Хамгийн сайн хяналт бол ерөөсөө л иргэний нийгмийн хяналт гээд байгаа. Үүнтэй холбоотой ямар асуудал байна вэ? 


Энэ хуульд үндэсний компаниудыг дэмжих заалт байдаг. Сангийн яамнаас мэдээлэл авахаар ганц удаа үндэсний компанид давуу эрх олгосон заалт байхгүй юм билээ. Тэгээд үүнийг юу гэж үзэж байна вэ? манай улстай адилхан, улсын төсвөөс санхүүжиж байгаа хөрөнгө оруулалтын арга хэмжээнүүдийг гадны компаниуд хүрч ирээд авдаг улс орон их л ховор юм шиг байгаа. Тийм учраас энэ талд ямар нэгэн зохицуулалт байна уу? 


Барилгын тухай хуульд барилгын зураг төсөл хийсэн компани манайхаар бол зөвлөх компани гэж ярьдаг. Барилгын процессын хяналтыг гүйцэтгэнэ. Гүйцэтгэж байгаа байгууллага бол гүйцэтгэлийн явцын зургийг барилгын ажил явагдаж байгаа талбай дээр байршуулна гэсэн ийм хяналттай. Өөрөөр хэлбэл төрийн ажлыг нэлээн хөнгөвчилсөн ийм заалт байгаа. Энэ дээр компаний санхүүгийн үзүүлэлт, захирлын зураг хөрөг гээд юмнууд орж ирж байх шиг байна. Энэ ийшээ холбогдвол зүгээр болов уу гэж. Энэ Барилгын тухай  хуулийн энэ заалтыг харсан уу? Зам дээр ийм байдал байхгүй байгаа. Эхлүүлчихээд, дуусахаар нь очиж авдаг. Нэг, хоёр жилийн дараа эвдэрдэг, процессын хяналт байхгүй учраас ийм байдалтай байгаа юм гэсэн ийм зүйлүүдийг асуух байна.


Э.Бат-Үүл: Байнгын хорооноос асуух шиг боллоо. Яагаад гэвэл бид нарын оруулж ирсэн хууль бол тэр орон нутгийн оршин суугчдын хяналт, иргэдийн Төлөөлөгчдийн хяналтыг сайжруулъя гэсэн ийм чиглэлээр орж ирсэн шүү дээ.


Д.Хаянхярваа:  Ганхуяг гишүүний асуултанд хариулъя. Нэгдүгээрт асуусан, шууд олгодог хууль гараад явсан. Энэ ер нь зөв үү? Буруу юу гэдэг талд. Би Ганхуяг гишүүнтэй санал нэг байна. Үнэхээр татвар төлөгчдийн хөрөнгөөр бий болсон төсвийн хөрөнгийг дахин хуваарилахдаа бол заавал шударга сонгон шалгаруулалтын зарчим дээр явагдаж байх ёстой гэдэгтэй санал нэг байна. Мэдээж улс оронд онцгой тохиолдолд шууд хэрэглэх ийм зүйл гарах байх. Үүнийг онцгой нөхцөлд шийддэг байх ёстой гэж бодож байна.


Хоёрт нь, туслан гүйцэтгэгчийн талаар янз бүрийн юм яригдсан уу? Төсвийн байнгын хороон дээр ярихад барилгын туслан гүйцэтгэгчийн тухай асуудал яригдаагүй. Мэдээж энэ барилгын тендерийн ажлыг ярих явцад барилгын үндсэн гүйцэтгэгч компани нь ямар туслан гүйцэтгэгч компанитай хамтарч гүйцэтгэх вэ гэдэг талд мэдээлэл маш тодорхой байх ёстой байх. Харин бид нар үүнийгээ хуульд яаж тусгаж өгөх вэ гэдэг талд гишүүд явцын дунд саналаа гаргаж шийдвэрлэх нь зүйтэй болов уу гэж бодож байна.


Тендер зарладаг байгууллагуудад төрийн бус байгууллага, иргэний нийгмийн байгууллагуудыг оролцуулах асуудал хамгийн чухал. Энэ шударга байх нэг зарчмыг бүрдүүлнэ гэдэгтэй Ганхуяг гишүүнтэй санал нэг байна. Үнэхээр бид нар өнөөдөр орон нутгаас  50 хувийг оруулъя, ер нь Засгийн газар мэргэжлийн баг гаргаад, мэргэжлийн багийг орон нутгийн мэдэлд ажиллуулъя, хүнээ богино хугацаанд сургая гэж ярьж байгаа. Энэ дотор иргэний нийгмийн байгууллагуудаас оролцуулах асуудал үнэхээр чухал. Өнөөдөр бид нар ялангуяа ардчилсан нийгэмд амьдарч байгаагийн хувьд Монголд маш олон иргэний нийгмийн байгууллагууд байна. Эд нар энэ төрийн ажил үйлчилгээнд хяналт тавих, төртэй хамтарч ажиллах чиглэлд тодорхой олон саналуудыг тавьдаг. Энэ саналыг харин бид нар авч хэлэлцээд, хуулийг хэлэлцэх явцад Ганхуяг гишүүн, холбогдох улсууд нь саналаа гаргаад, энэ дээр иргэний нийгмийн байгууллагуудаас ажлын хэсэг, тендерийн хэсэгт хэд хүртэл хувь нь байна вэ гэж хуульчилж өгвөл зүйтэй байх гэсэн Ганхуяг гишүүний саналыг би дэмжиж байна.


Үндэсний компаниудыг дэмжих талаар ямар нэгэн зохицуулалт энэ хуулиудад байна уу? гэж. Одоогоор энэ дээр үндэсний компаниудыг тэгнэ, ингэнэ гэсэн юм байхгүй. Тэгэхдээ ер нь тендерийг бид нар олон улсын нээлттэй тендер, дотоодын тендер гэдэг ийм хоёр хувилбараар би зарлаж байгаа гэж ойлгож байгаа. Тийм учраас бид нар мэдээж үндэсний компаниудад дотооддоо гүйцэтгэх гол орон нутгуудад гүйцэтгэх ажил төрлүүд дээр үндэсний компаниудынхаа хооронд л зарладаг ийм тогтолцоогоор явах болов уу гэж бодож байна. 


Үндэсний компаниудыг дэмжих чиглэлээр, тодорхой бодитой санал байвал мэдээж тэр хуулийг хэлэлцэх явцад энэ саналуудыг авч хэлэлцээд тусгаж болох байх гэж бодож байна.


Эцэст нь тэр барилгын гүйцэтгэгчийн мэдээллийн талаар асуусан. Үнэхээр зураг төслийг байрлуулах тухай асуудал. Манай дээр энэ тендерийн ажлыг гүйцэтгэхэд чанаргүй болдог нэг том асуудал бол яах аргагүй энэ зураг төсөлтэй холбоотой асуудал. Өнөөдөр Монгол Улсад барилгын зураг төслийг яг иж бүрэн цогцолбороор нь, үнэхээр эцсийн вариантаар баараггүй хийдэг тийм компани тун ховор. Үнэхээр барилгын  зураг төсөл дээр туйлын анхаарах ёстой. Энд гүйцэтгэл хоорондын хяналт гэж ярьдаг. Тэр хяналтыг чангатгах тухай асуудал үнэхээр чухал байдаг. Өөрөөр хэлбэл хуучин барилгыг барьж байх үед далд ажлын акт гэдэг юмыг үйлддэг байсан. Далд ажил гэдэг нь гагнуур хийхэд, барилгын дотор талд хийгддэг гагнууруудыг хийгээд, далд ажлын актыг гүйцэтгээд гарын үсэг зурдаг. Өнөөдөр тийм гүйцэтгэлийн хяналт үндсэндээ барилгын салбарт байхгүй болсон. Тийм учраас барилга барих энэ бусад асуудлууд дээр чанарын маш том асуудлууд хөндөгдөж яригддаг учраас энэ чиглэлд хууль дээр нэлээн нарийн зүйлүүдийг тусгаж өгөх ёстой гэж байгаа Ганхуяг гишүүний саналтай би санал нэг байна. Яг энэ асуудлаар Төсвийн байнгын хороон дээр тодорхойлон яригдаагүй ээ.


Д.Дэмбэрэл: Баярлалаа. Раш гишүүн асуултаа тавья.


Р.Раш: Хүмүүс ихэнх нь ярьчихлаа. Бид нэг юм хийхээрээ сүрхий хэлбийдэг. Төвлөрөл сайн гэвэл тийшээ зүтгэдэг. Түүнийг сааруулна, орон нутаг сайн гэвэл тийшээ л зүтгэдэг.  Тийм учраас орон нутагт эрх мэдлийг нэмнэ, олон түмний хараа хяналтыг сайжруулна гэх нэрийн дор  бас тэнд хуудуутай юмнууд ч зөндөө бий шүү дээ. Манайхан чинь  дошин дээрээ томрох их дуртай.  Ийм учраас төвийн хяналт, ялангуяа мэргэжлийн яамдын хяналт энэ бол  байдаг чигээрээ байх ёстой байх.  Мэдээж  нөгөө талын эрх мэдлийг нэмэгдүүлэх, ялангуяа барилга бариулах, замаа засуулах гэж байгаа тэдгээр хүмүүсийн оролцоог  тендер шалгаруулалтын явцад  оролцуулъя гэдэг санаа туйлын зөв ийм асуудал яах аргагүй мөн. Энд тендер зарлаж байгаа үзүүлэлтүүдийг л нэлээн сайн хармаар байгаа юм. Ямар ямар үзүүлэлтүүдээр, ажлын туршлага, дадлага, хөрөнгө чинээ, тэгээд олонд танигдсан байдал, урд өмнө ашиглалтад оруулж байсан барилга, объектын чанар, ашиглалтад авсан хүмүүсүүдийн ам ямар байна вэ? энэ л юмаа дөмөгхөн болгоод өгөх юм бол нэлээн гайгүй юм болох байх гэж бодоод байгаа юм. Энэ талд ямар зүйл яригдсан бол?


Хоёрдугаарт, цаг хугацааны асуудал байгаа юм. Зарласаар байгаад  8-9 сар хүргэдэг, тэгээд барилгын сезон дуусах гээд байдаг, ингээд байхгүй.  7-8 сар тендер зарлаж байгаад, дараагаар нь  10 сард жаахан юм хийж байгаад, тэгээд л барьж дуусаагүй объектын тоо он дуусахад өдий төдийгөөрөө ингээд үлдчихсэн, хөрөнгө тэнд түгжигдсэн ийм л юмнууд их гарах юм. 


Ийм учраас тэр шууд  гэрээ байгуулах боломж байна уу үгүй гэж хүмүүс яриад байгаа шүү дээ. Энэ талд хэр зэрэг ярив? Ер нь хөнгөн шуурхай, чирэгдэл гайгүй маягтай. Бушуу туулай борвиндоо баастай гэж болохгүй л дээ. Гэхдээ чирэгдлийг бодож үзэхгүй бол болохгүй байгаа юм. Болж өгвөл бүр ирэх оны юмыг энэ жилийн оны төгсгөлөөр л эхэлчихсэн, аль хэдийн юмнууд нь зарлагдчихсан байвал уг нь зүгээр л дээ. Тэгтэл Төсвийн хууль гараагүй байгаа болохоор тусах ч юм уу? орох ч юм уу? үгүй ч юм уу?  Төсвийг эртхэн баталъя гэсэн юм яваад байгаа шүү дээ. Үүнтэй уялдаж гарч ирж магадгүй гэсэн ийм бодол байна. Саналыг сонсъё.


Д.Хаянхярваа: Раш гишүүний асуултанд хариулъя. Раш гишүүний асуусан асуулт бол түрүүн Ганхуяг гишүүний асуусан асуулттай төстэй байна. Шууд гүйцэтгэх гэдэг дээр дахиад  тайлбар хэлэхэд, мэдээж томоохон ажил дээр учир дутагдалтай юм. Хөрөнгийн хэмжээ зааж болох юм гэж бодож байгаа. Өөрөөр хэлбэл  50 саяас доош гэдэг юм уу?  20 саяас доош гэдэг юм уу? маш богино хугацаанд шуурхай гүйцэтгэх ажил дээр шууд сонгон шалгаруулалт хийгээд, урилгат тендер маягаар хэрэгжүүлээд явах бололцоо нь байгаа байх гэж бодож байна.  Шалгуур үзүүлэлтүүдийг чангатгах ёстой гэдэг дээр үнэхээр санал нэг байгаа юм. Өнөөдөр бол манайд ийм юм байдаг. Барилгын зураг төслийг гүйцэтгэсэн  компани гэхээр бүхэл бүтэн боть ном авчирдаг, тийм барилга бариад, ийм барилга бариад ингэж ашиглалтад хүлээлгэж өгөөд гээд, түүнийг шалгаруулахдаа түүний нэг бодит байдал дээр нь тулгаж нийлж, шалгадаггүй, ерөөсөө түүнийг нь хараад үндсэндээ тэрүүхэн тэр хүрээн дотроо шалгаруулдаг ийм л дутагдал байгаад байгаа юм. Түүнийг л арилгах чиглэлд Раш гуай нэлээн тодорхой санал оруулах ёстой. Ер нь сонгон шалгаруулалтад хатуу байх ёстой гэсэн ийм санал ярьж байх шиг байна. Үүнийг дэмжиж байна. Төсөл хэлэлцэх үед энэ чиглэлээр олон санал гарах байх. Тэд нарыг бид нар яаж энэ хуулиндаа зөв зохистой тусгаж болох вэ гэдэг дээр анхаарах ёстой байх гэж бодож байна.


Д.Дэмбэрэл:  Орон нутгийн оролцоог  50 хувь хүргэе гэсэн юм байгаа. Тэгэхдээ ерөнхий мэргэжлийн тавих шаардлагаа хамаагүй үгүйсгэж болохгүй байхаа.


Уяагий нь уртасгаад байна уу? богиносгоод байна уу? 


Э.Бат-Үүл:  Ер нь тавих сонгон шалгаруулалт дээр төв орон нутгийн оролцоог тэнцүү байлгая гэж байгаа юм. Өөрөөр хэлбэл тендерийн Үнэлгээний хороодын  50 хувь чинь төвөөс томилогдоно шүү дээ. Мэргэжлийн улсууд томилогдоно. Эцсийн эцэст  Төрийн болон орон нутгийн өмчөөр бараа, үйлчилгээ худалдан авч байгаа эцсийн худалдан авагч бол яг үнэндээ орон нутаг л байгаа шүү дээ.  Тэр цэцэрлэг, сургуулиуд чинь тэр дүүрэг дээр л баригдаж байгаа.  Эцсийн худалдан авагч л ер нь сонголт хийхэд оролцооч ээ. Би өөрөө сонгож авбал илүү сайн худалдаж авна, ийм бололцоог олгоё л гэж байгаа юм.


Ц.Батбаяр: Баярлалаа. Энэ хууль хамгийн чухал хууль. Үнэхээр төсвөөс баахан хөрөнгө гаргаад хийж байгаа энэ хууль өөрөө хэр зэрэг үр дүнтэй, бодитой байхаас энэ хууль их шалтгаална. Тийм болохоор энэ дээр хүн болгон гол анхаарлаа тавиад байх шиг байна.  Би Бат-Үүл гишүүнээс асуумаар байна.


Засгийн газрын хууль, энэ хууль хоёрын хооронд зарчмын ялгаа байна уу? 


Хоёрдугаарт нь, энэ хоёр хуулийг нэгтгээд дараа нь хэлэлцүүлнэ гэж ойлгож байгаа, тийм үү? үгүй юу? 


Төсвийн байнгын хорооноос асууя. Энэ хууль дотор зураг төсвийг хийхдээ мэргэжлийн байгууллагын дүгнэлтүүд байх ёстой.  Зургийн компани баахан зураг хийгээд ороод ирдэг. Нөгөө дэх нь бодит амьдрал дээр авцалддаггүй тийм өчнөөн юм байна шүү дээ. Зарим барилгын компаниуд нэлээн маргаан хийгээд байна. Энэ талаар хуульд аль зэрэг тусч байна вэ? 


Компаниуд хоорондоо тендерт оролцоод, ялагдсан компани маргаан үүсгэдэг. Тэгсээр байгаад энэ цаг хугацаа алдсаар байгаад ажил хойшлогддог. Үүнийг эрх зүйн талаар ямар зохицуулалт оруулж байна вэ? Тэгэхгүй болохоор урд хууль нь тийм байсан шүү дээ, нэг компани нь маргаан гаргачихвал бүх шатны шүүхээр явсаар байгаад хоёр жил шахуу болж байсан тийм түүхийг би өөрөө мэднэ. Тийм учраас энэ талын зохицуулалтыг хийж өгөхгүй бол болохгүй нь ээ.


Гуравдугаарт нь, өөрсдөө тендерийн шалгаруулалт хийдэг. Тэгэхээр тендерийн нөхцөлүүд гээд баахан юм гаргаж ирдэг. Үүнийг хэн дуртай хүн нь юм уу? тухайн  яамны сайд ч юм уу? тухайн аймгийн дарга  хийх үү? Эсхүл төрийн чиглэлээр үүнийг шууд хийж өгөх үү гэдэг дээр ямар зохицуулалт орсон бэ гэдэг асуулт байна.


Тендерт оролцож байгаа, сонгон шалгаруулалтад оролцох гэж байгаа орон нутгийн төлөөллүүдийн үнэнч, шударга ажиллах нөхцөл бололцоог яаж баталгаажуулж өгч байна вэ? яаж үнэнч шударга ажиллана гэж бодож байна вэ? энэ талаар тэд нартай ямар хуулийн хариуцлага, урамшууллын эрх хэмжээ байна вэ? 


Дараагийн дугаарт, үнийн өсөлтийн зөрүү, энэ үндсэндээ манай нийгэмд үнэ тогтвортой байхгүй, дээшээ, доошоо болоод байдаг учраас энэ үнийн өсөлтийн зөрүү гарч ирээд байгаа юм. Үүнээс чинь болж зарим компаниуд хүртэл дампуурч байгаа юм байна.  Ийм ийм зохицуулалтын юмнуудыг хийх вэ?


Эцэст нь, энэ компаниудын чадавхийг сайжруулах чиглэлээр сайн компанийг сонгон шалгаруулах чиглэлээр ямар ажил хийгдэж байна вэ? Хуульд эрх зүйн ямар зохицуулалтууд орох вэ гэдгийг хариулж өгөөч.


Д.Хаянхярваа: Батбаяр гишүүний асуултанд хариулъя. Мэргэжлийн байгууллагын дүгнэлт гаргах тухай асуудал гэж бусад компаниудын тухай яриад байна. Энэ бол мэдээж Тендерийн хуулин дээр яаж тусахыг мэдэхгүй юм байна. Ер нь тэр манай барилгын байгууллагуудад мэргэжлийн зөвшөөрөл олгодог тэр хүмүүсүүд нэлээн чанга байж, үнэхээр баталгаатай тэр ажлыг гүйцэтгэж чадах чадвартай компани гэдэг дээр өгдөг талд нь хатуу хяналттай болох ёстой. Тэгж ажиллаж чадах юм бол тэр компаниудын чанар чансаа, ажлын чанар чансаа сайжрах ёстой байх гэж бодож байгаа.


Ялагдсан компаниудын хувьд зарга үүсгээд цаг хугацаа алддаг юм бол бий. Энэ чиглэлээр үнэхээр энэ хуульд тодорхой зүйлүүд  яг одоогийн Бат-Үүл гишүүн нарын өргөн барьсан хуульд байхгүй. Цаашдаа бид нар Төсвийн тухай хуулийг хэлэлцэх явцад бараа, ажил үйлчилгээ худалдан авах тухай хуулийг хэлэлцэж байгаа. Тэнд  харин энэ талаар тодорхой зүйлүүдийг тусгаж өгөх асуудал санал гарвал бид нар энэ  талаар ярих нь зүйтэй асуудал мөн байх гэж бодож байна.


Тендерийн нөхцөлүүдийг хэн гаргадаг вэ? энэ дээр юу гэж заасан бэ гэж байна. Тендерийн нөхцөлийг би ойлгохдоо, нэгдсэн нэг шаардлага байх ёстой байх. Түүнээс биш Дарханд нэг өөр байна, Баянхонгорт нэг өөр байна, Улаанбаатарт нэг өөр байна гэдэг үндэслэлээр биш. Ерөөсөө л нийтлэг Монгол Улсын хэмжээнд дагаж мөрддөг том стандартуудыг хангасан ийм л тендерийн нөхцөлийг гаргаж, тендерээ зарлаж байх нь зөв байх гэж бодож байгаа. 


Үнэнч, шударга ажиллана гэдэг тал дээр  ямар бодолтой байна вэ? гэж. Тендерт шалгарсан компаниудыг үнэнч, шударга ажиллана гэж шалгаруулна шүү дээ.


Үнэнч, шударга ажиллана гэдгийг Тендерийн комисст орсон улсуудыг, мэдээж түүнийг чи үнэнч шударга ажиллахгүй гэж хэлэх аргагүй, ямар ч байсан үнэнч, шударга ажиллуулна гэж тэр компани дээрээ тавиад, тэгээд оруулаад л ажиллуулдаг.


Урамшуулал өгдөг, торгууль шийтгэл оноодог талаар яригдаагүй. 


Үнийн зөрүүний асуудал байгаа. Үнийн зөрүүн дээр бид нар анхаарах ёстой. Тэгэхдээ хамгийн гол үнийн зөрүү гардаг юм чинь  ерөөсөө барилга, энэ хийгээд байгаа ажлууд дээр гадаад материалын үнэ дээр гардаг. Тийм учраас тодорхой цөөн хэдэн зүйл дээр барилгынхаа тооцох гэж байгаа, хийж гүйцэтгэж байгаа ажлынхаа үнэ, өртгийг зөв тооцох тухай асуудал гэдэг дээр би түрүүн хэлсэн. Үүнийг бид нар зөв тооцох ёстой. Мэдээж бодитой, тэр гадаад материал дээр нь тодорхой өөрчлөлт гарах юм бол үүнийх нь үнийн зөрүүг тооцох тухай асуудлыг шийдвэрлэж болох байх гэж бодож байна.


Компаниудын чадавхийг сайжруулах чиглэлээр ямар юм байна вэ гэж. Мэдээж энэ тендер шалгаруулалтынхаа хариуцлагын тогтолцоог чангатгасан тохиолдолд компаниудын чадавхи өөрөө аяндаа сайжрах байх гэж бодож байна.


Э.Бат-Үүл: Засгийн газрын өргөн барьсан хууль, энэ өргөн барьсан хууль хоёрын нэг зарчмын зөрүү байгаа юм.  Тэр юу вэ гэхээр, Үнэлгээний хороо яаж бүрэлдэх вэ гэдэг дээр.  Засгийн газар бол Үнэлгээний хорооны олонхи нь мэргэжлийн улсуудаас бүрдэнэ гээд хийсэн байгаа юм. Энэ дээр үнэлгээний хороонд  50 хувь нь орон нутгийн төлөөлөл орно гээд хийсэн. Ийм хоёр зарчмын зөрүү байгаа юм. Хэлэлцүүлгийн явцад Улсын Их Хурлын гишүүд түүнийг хагалж өгнө гэсэн үг. 


Хоёрт, хариуцлагын тухай ярьж байгаа. Яг үнэндээ бид хариуцлага гэж ярихаар дандаа ажлын эцсийн үр дүнтэй хариуцлага тооцохыг яриад байдаг. Хариуцлага гэдэг бол ажил эхлээ л бол хариуцлага ярьж эхлэх ёстой. Эхлэхэд нь хариуцлага тооцъё гэдэг чинь нөгөө самбараа тавья, жишээ нь Батбаяр гишүүн  бид хоёр тендерийг шалгаруулчихаад, бид хоёрын зургийг тавьсан байхад бид хоёр бас л их чамбай үзнэ шүү дээ. Эхнээсээ л хариуцлагаа тооцоод явья гэж байгаа юм.


Д.Дэмбэрэл: Баярлалаа. Цэнгэл гишүүн асуултаа тавья.


Ц.Цэнгэл: Тендерийн хуулийн ажлын хэсгийг өмнө    нь 2006 онд би ахалж байсан юм.  Ер нь эргээд харж байхад олон маргаан эндээс гардаг. Монгол Улсын хязгаарлагдмал цаг агаартай, үүнд тохируулаад тендерийг он гараад төсвөө тодорхой болсны дараа хамгийн шуурхай хэрэгжүүлэх ёстой. Энэ орсон байх гэж бодож байна. Орон нутагт шилжүүлнэ гэдэг бол зүйтэй. Эцсийн бүлэгт цэцэрлэг, сургуулийг авчихаад зун нь бороо ороод дусаалтай нь үлддэг шүү дээ. Тэгээд хаа нэг хотын компани юм гэнэ билээ гээд зарга үүсээд явдаг, энэ бол зүйтэй.


Гэхдээ төвөөс, салбарын яамдаас хүн оролцуулах байх гэж би бодож байна. Энд хамгийн ноцтой юм бол бага үнийн санал гэж оруулж ирдэг юм. Тэр нь илүү гээд. Энэ нь чанаргүй, эргээд төсвийн мөнгийг хайр гамгүй зарцуулж байгаагийн нэг хэлбэр. Бага үнэнд нь нэг санал өгчихөөд, дахин  мөнгөө нэмүүлдэг. Хоёрдугаарт, мөн бага үнийн санал өгчихөөд, тэр нь маш чанаргүй бүтээгдэхүүн гаргадаг ийм явдал байгаа юм. Тендерийн материалыг бэлддэг улсуудын талаар ямар зохицуулалт орсон бэ? тэр бол яамтайгаа юм уу? тендерийн хороотойгоо хуйвалдаж байгаа тодорхой  компаний нэг заалтыг оруулчихдаг. Дараа нь олон улс өрсөлдөөд ороод ирэхээр яах ч аргагүй нэг компанид үйлчилсэн ийм тендер болдог. Үүнийг энд маш их анхаарч юм оруулсан уу? дараа нь ярих юм байна. Тийм учраас үүнийг бид нар их нарийн ярих байх.


Үнэлгээний хороо, шалгаруулах комисс хоёр  тус тусдаа байхгүй бол ерөөсөө тендерийг анх материал бэлддэг, улсууд нь үнэлгээний хороонд орчихдог. Хороонд орсон хүн нь шалгаруулалтад орчихдог. Ингээд л дөнгөж байгуулагдаад жил ажиллаагүй компаниуд чинь тендерийг аваад байгаа юм шүү дээ. Ийм байдлаар үүнийг яаж үгүйсгэх вэ? ялангуяа хүмүүс урьд нь танигдсан гэж яриад байна, танигдсан, олон жил ажилласан, салбараар ажилласан ийм улсууд тендерт тодорхой хэмжээний ажил үүрэг авах ёстой. Одоо бол борооны дараах мөөг гэдэг шиг замбараагүй салбар бүхэн дээр компаниуд бий болсон. 


Монгол Улс бол нэг цонхны бодлого гаргаж чадахгүй байна. Том утгаараа ч гэсэн.  Ашигт малтмалын орд дээр ч гэсэн бид нар том утгаараа энэ тендертэй холбоотой шүү дээ. Цаашаа гадаад улсад бол нэг бодлогоор явахгүй бол  Ухаа худаг ч гэдэг юм уу? Таван толгой ч гэдэг юм уу? өөр өөрсдийнхөөрөө л ингээд яваад байх юм бол Монголын  гадна гарах байдал замбараагүй байдалд оруулна гэдгийг анхаарах байх.


Эцэст нь хэлэхэд,  Тендерийн хорооны Тендерийн хуулийг боловсруулахад нэлээн мэргэжлийн, нэлээн дадлага туршлагатай улсуудыг оролцуулаач ээ. Тэгэхгүй бол энд  сэтгэлийн хөөрлөөр, бас нарийн юм мэдэхгүйгээс хууль цоорхойтой болдгоос, энэ чинь хүн л юм болсон хойно, ямар нэгэн тодорхой хэмжээний юм авахын тулд  компаниуд үйл ажиллагаагаа явуулаад байгаа. Үүнтэй их чухал холбоотой. Жишээлбэл, Улиастайн тендерт цахилгаан дамжуулах агаарын би дэд бүтцийн салбараас олон гомдол ирдэг. Тендер ийм байна, гишүүд ээ гээд, гишүүдийн нэр дээр хаягласан.  Улиастайн цахилгаан дамжуулах агаарын шугамыг барих асуудал дээр нэг компани нь 300 мянган доллараар багана буюу төмөр бетоноор сүлжээг байгуулъя гээд, нөгөө дэх нь мод огтлоод хийх хэсгийг шалгаруулаад, үнэтэй байхад нь шалгаруулаад байгаа шүү дээ. Үүнийг Зориг сайдад хэлсэн, арга хэмжээ  авна, Зориг сайд тэр улсууддаа арга хэмжээ авна л гээд байдаг. Доод Тендерийн хороо гэж хязгааргүй эрх мэдэлтэй. Сайд түүнийг мэдэхгүй байна шүү дээ. Ийм тогтолцоо өнөөдөр үйлчилж байгаа юм. Тийм учраас үүнийг бид нар анхааралдаа авч, энэ хуулин дээр нэгдсэн нэг бодлоготой болохгүй бол өнөөдөр яам руу дайраад байдаг, сайд руу дайраад байдаг. Сайд мэдэж байгаа юм байхгүй, доогуур нь хийж байгаа хорооны хэдэн улсууд хязгааргүй эрх мэдэлтэй болсон. 


Дээр нь энэ Тендерийн хуулийг шүүхээс гардгаас  гадна Шударга бус өрсөлдөөний газар бас хянадаг болсон. Тэгээд л тухайн улиралдаа амжихгүй, манайд 2-З жил он дамжсан барилга байгууламжийн ажил ингэж бий болоод байна. Үүнийг л бид нар арилгахын тулд  энэ хуулийн ажлын хэсэгт нэлээн сайн улсуудыг, нэлээн сайн олон хүмүүсийг оролцуулах хэрэгтэй.


Э.Бат-Үүл:  Голдуу санал хэллээ, Цэнгэл гишүүн. Тэгэхдээ нэг их чухал зүйл, энэ Засгийн газраас орж ирсэн хуулийг хэлэлцэж байхад манай гишүүдээс дуугарсан, маш чухал санаа энд тавьсан. Тэр нь, бага үнийн санал гэдэг их бэрхшээлтэй асуудал байна. Баталгаат засварын хугацаа  нэхдэг байвал яасан юм бэ? Ашиглалтын хугацаанаас хамааруулаад, тэр ашиглалтын хугацаанаас гүйцэтгэгчийн буруугаас үйлдэж байгаа  хохирлыг нөхөн төлүүлдэг баталгаат хугацаа. Бид бараа авахдаа баталгаат засварын хугацаа нэхдэг биз дээ, баталгаа нэхдэг. 


Тэгэхээр бага үнийн санал биш, баталгаа нэхдэг байдал руу орвол яасан юм бэ гэсэн саналыг гишүүд хэлж байсан. Түүнийг хэлэлцүүлгийн явцад оруулж болохоор байгаа. 


Д.Дэмбэрэл: Баярлалаа. Гишүүд хууль санаачлагчийн болон Байнгын хорооны санал, дүгнэлтээс асуулт асууж, хариулт авлаа.


Үг хэлэх гишүүн байна уу?  Буд, Су.Батболд 


Р.Буд: Баярлалаа. Энэ бол их чухал хууль. Цаашдаа зах зээлийн харилцааг төлөвшүүлэх, өрсөлдөөнийг бий болгох, үндэсний компаниудыг дэмжихэд их чухал ач холбогдолтой хууль. Гэхдээ энэ хуулийн хэлэлцүүлгээс харахад бид нар хэлэлцүүлгийн явцад нэлээн чамбайруулах зүйл их олон байна гэж бодож байна. Нэгдүгээрт, бүх эрхийг орон нутагт өгнө гэдэг дээр гишүүд маань туйлын анхааралтай хандаарай. Орон нутагт хэдий хэмжээний мэргэжлийн компаниуд байгаа билээ? Тэнд  энэ чиглэлийн шалгаруулалт явуулах, тэр Үнэлгээний хороонд орох тэр улсуудыг мэргэшүүлж, хэд хэдэн сургалтанд хамруулахгүй бол бүтэхгүй шүү. Өнөөдөр тендер гэдгийг хатуухан хэлэх юм бол орон нутагт гадарладаг хүн их цөөхөн байна шүү дээ, ялангуяа сумын түвшинд. Нэгд ийм зүйлийг хэлмээр байна.


Хоёрдугаарт нь, би нэг зүйлтэй огт санал нийлэхгүй байна. Энэ хэлэлцүүлгийн явцад нэлээн ажиглалаа. Одоо Төрийн өмчийн хороо ч юм уу нэг газар аваачаад бүгдийг нь нэгтгэх юм гэнэ. Энэ эргээд нэг туйлаас нөгөө туйл руу явж байгаа хэлбэр шүү. Өнөөдөр энэ тендер гэдэг юмыг арай мэргэжлийг нь гадарладаг, тэр мэргэжлийн яамдыг түшсэн, би яамдаар хийлгэ гэж байгаа юм биш. Яам тендер авчихаад байгаа нь аж ахуйтай их зууралдаж байгаагийн нэг буруу хэлбэр. Энэ яамдын сайдын эрхлэх асуудлын хүрээнд баахан мэргэжлийн агентлагууд байгаа. Тэр нөхдүүд үүнийг хийх ёстой.  Тэгээд янз бүрийн маргаан гардаг юм бол  яамдын түвшинд, улмаар Сангийн яамны мэргэжлийн нөхдүүд ороод хянадаг барьдаг давхар хяналтын системтэй явахгүй бол бүгдийг нь орон нутгийн эрх мэдлийг өргөжүүлж байгаа нь энэ гээд мөнгөө ч орон нутагт өгөөд, тендерийнхээ эрхийг ч орон нутагт өгөөд, дээр нь энд босоо удирдлагатай байна гээд төрийн өмчийн хороо юм уу? нэг том байгууллага байгуулж ирээд тэнд хүн тавьчих юм бол энэ олигтой ажил болохгүй ээ, бас л бөөн хардалт, сэрдэлт үүсгэсэн, янз янзын хэл аманд орооцолдсон ийм газар болно шүү.  Ер нь аль ч улсад ийм их айхтар төвлөрсөн юм байхыг мэдэхгүй л юм. Тэр дундаа энэ шилжилтийн эдийн засагтай манайх шиг ийм оронд ялангуяа энэ мэргэжлийн юмнуудыг энэ мэргэжлийнх нь яамнаас мэргэжлийн газруудаас нь хөндийрүүлнэ гэдэг утгагүй. Үүнийг хөндийрүүлэхгүй гэвэл тэр улсуудыг татаж аваачиж, тэнд яамнаас том нүсэр аппарат л бий болно. Өөр гарц энд байхгүй. Нэг ийм саналыг хэлмээр байна.


Хоёрдугаарт нь,  Ер нь захиалагчийн хяналтад орон нутгийн хяналтыг оруулах асуудал их чухал байгаа. Түрүүн зарим улс ярьж байна. Дээр үед хосын инженер гэж байсан юм, банкуудад. Санхүүгээ хариуцдаг, барилгын мэргэжилтэй хүн очиж хянадаг байсан. Тэгэхээр тийм маягийн тогтолцоо нэгдүгээрт.


Хоёрдугаарт нь, хөдөө орон нутагт байгаа барилгыг тэр л орон нутагт байгаа хүмүүсүүд ашиглана. Тийм учраас тэр захиалагчийн хяналтыг харин хяналт тавих тэр улсуудыг нь мэргэшүүлээд, тэр орон нутгаас нь ажиллуулах иргэний нийгмийн байгууллагуудад хяналт тавих асуудлыг энэ хуульдаа түлхүү оруулж өгвөл их хэрэгтэй байгаа юм. Түүнээс Боловсролын яамны  75 хүүхдийн цэцэрлэгийн барилга барьдаг,  эндээс хөрөнгийг нь шийдчихдэг, захиалагч нь эндээс хийгээд байдаг, 2-З сар болоод өгчихдөг аль хэдийн далд ажлын юмнууд нь хийгдчихсэн, суурийг хийгээд булчихсан, цэвэр бохирын шугамыг булчихсан. Юу булсан нь бүү мэд. Нөгөө далд ажлыг айхтар хянадаг систем байхгүй болчихсон. Тийм учраас энд тэр орон нутгийн мэргэшсэн улсуудын хяналтыг сайжруулах,  ашиглагч байгууллагуудын хяналтыг сайжруулах асуудалд анхаарч оруулж өгмөөр байна.


Дараагийн нэг асуудал бол, энэ баталгаат засварын хугацаа. Барилга дээр бид нар З жилээр хийчихээд байгаа, авто зам дээр одоо ахиулах цаг нь болсон. 1 жил биш 2-З жил болгомоор байна. Гэхдээ энд нэг зүйлийг хэлэхэд, ялангуяа авто зам дээр түрүүнд гишүүд яриад байна билээ. Тэр үнийг зах зээлийн үнэд хүргэж өгөхгүй бол өнөөдөр хангалтгүй үнээр ороод чанар муутай юм бариад байна. Тэгэхээр зам, барилгын салбарт өөр үнэ чөлөөлөгдөөгүй ямар юм байдаг юм бэ? Тэр бүгдийн үнийг  зах зээлийн харилцаанд шилжүүлж үнийг чөлөөлөх хэрэгтэй. 


Өнөөдөр жишээ нь манайд баригддаг, ОХУ болон Хятадад баригддаг замын стандарттай адилхан З дугаар зэргийн зам хоногт З000 машин явах 7 метрийн хучилттай,  12 метрийн далангийн өргөнтэй ийм зам байгаа. Энэ үнэ ОХУ-аас даруй 4 дахин хямд байна, манайд барьж байгаа зам. Хятад улсаас бараг  6 дахин хямд байна. Тэгээд яах юм бэ? болохгүй байна. Тийм учраас энэ мэргэжлийн яам газар үүнийгээ хөөцөлдөөч ээ. Заримдаа мэргэжлийн улс энд сууж байгаа учраас үүнийг хараад болохгүй юм. Тэгээд өөдөөс нь бариад явахаар янз бүрийн хардалтад ороод байдаг. Тэгээд явахгүй гээд яах юм бэ? Монгол Улс хөгжих хэрэгтэй байна. Дээр нь манайд хуулийн заалтууд гараад хэрэгждэггүй юмнууд байна. Жишээ нь, Тендерийн өнөөдрийн мөрдөж байгаа хуулиар 1 сарын  15-ны дотор дараагийн бүх тендерүүдийг зарласан байх ёстой. Өнөөдөр худлаа. Аль  6 сар хүрч зарим тендерүүд зарлагдаж байна. Тэгээд яах юм бэ? 7,8, 9 гээд  10 сарын эхээр цас унана. З сард барилгын ажил явлаа. Эсхүл нэг хэсэг нь чанаргүй болж байгаа, эсхүл цаг хугацааны асуудалд баригдаад ингээд л яваад байгаа. Тийм учраас энэ асуудалд Улсын Их Хурал. . . / хугацаа дуусав./


Су.Батболд: Энэ хуулийн төсөл дээр хууль санаачлагч болон Байнгын хороо хэд хэдэн зүйл дээр анхаараач гэж би хүсч байгаа юм. 


Хоёр зүйлтэй  хууль санаачилсан байна. Энэ асуудлаар Засгийн газрыг иж бүрэн худалдан авах үйл ажиллагааны талаар хууль санаачилж, Засгийн газрынхаа бүтцэд өөрчлөлт оруулах гэж байгаа гэж сонссон юм байна. Энэ талаар Засгийн газартай ярилцаад ямар хэмжээний өөрчлөлт орох гэж байна, одоо оруулж ирж байгаа өөрчлөлт түүнтэй уялдаж байна уу? үгүй юу гэдгийг судалж үзвэл зүгээр юм шиг байгаа юм.


Ил тод байлгах, иргэдийн хяналт байлгах талаар санаачилсан юм байна. Одоогийн хүчин төгөлдөр мөрдөгдөж байгаа хуулиар иргэдийн Төлөөлөгчдийн Хурлын төлөөлөгчид  сонгогдоод ирсэн янз бүрийн мэргэжил, албаны улсууд байгаа шүү дээ. Хувиараа хөдөлмөр эрхлэгч,  бизнес эрхлэгч, малчин, тариаланч хэн ч байдаг юм бэ. Гэтэл тэр улсуудыг Тендерийн хорооны бүрэлдэхүүнд оруулах хууль эрх зүйн боломж байхгүй. 47.1.2 дахийг засахдаа, яг ийм байдлаар оруулах юм бол бүх хуулиудтайгаа зөрчилдөөд явах юм. Иргэдийн Төлөөлөгчдийн Хурлаас бүрдсэн хяналтын хэсэг байгуулж ажиллуулна ч гэдэг юм уу? тийм байдлаар өөрчлөн найруулах нь зүйтэй юм болов уу гэж бодож байна. 

Тийм учраас одоогийн энэ байдлаар явах юм бол Хаянхярваа дарга аа, бусад хуультай зөрчилдөөд энэ заалт ингэж гарч болохгүй болчихоод байгаа юм.

Бат-Үүл гишүүн зөвшөөрөөд байх шиг байна, хүмүүс мэргэжлийн гэдэг шалгуурыг авчихбал ч яахав гээд. Бид нар мэргэжлийн гэдэг шалгуурыг байнга байлгах хэрэгтэй. Яагаад гэвэл худалдан авах үйл ажиллагаа гэдэг бол зах зээл хөгжсөн орнуудад өөр маш том мэргэжлийн. Сангийн яаман дээр газар ажиллаж байна, хүмүүсийг бэлтгэж сургаж байгаа ийм юм. Энэ мэргэжлийн гэдэг шалгуурыг байнга байлгах хэрэгтэй.

Хоёрдугаарт, орон нутгаас  50 хувийг нь бүрдүүлэх нь зүйтэй гэж үзэж байна. Тэгэхдээ тэр хүмүүс нь бас мэргэжлийн байх хэрэгтэй. Тэр улсуудыг сургаад, бий болгосон байх хэрэгтэй. 

Дөрөв дэх анхаарах юм бол, энэ хууль өөрөө хүмүүсийн сонирхол татдаг хууль юм шиг байна. Би ч ямар тендер энээ тэрээ юмыг мэдэх биш. Хүмүүс үүнийг ч өөрчлөх ёстой, түүнийг ч өөрчлөх ёстой гээд яриад байна. Өргөн барьсан энэ хоёр заалтын хүрээнд л ярина шүү дээ.  Энэ маань жаахан ч ил тод байдлыг бий болгож, тендерийн булхай луйврыг арилгах чиглэлд алхам болно байх гэж бодож байгаа учраас энэ хуулийг дэмжиж байгаа юм. Баярлалаа.

Д.Дэмбэрэл: Гишүүд үгээ хэллээ.  Энэ хуулийн чухлыг их олон гишүүн тэмдэглэлээ. Чухлыг нь тэмдэглэсээр байгаад л зүйл, заалт дээрээ дараа нь маргаан гаргаж ирдэг шүү, тийм юм байхгүй.  Улсын Их Хурлын цээжтэй, Засгийн газрын бөгстэй  нийлүүлсэн юм шиг хоёр юм биш, жинхэнэ  төрхөнд нь орсон хууль болгоод, энэ хоёр хуулийг нэгтгэнэ гэдэг шаггүй ажил. Ингээд нэгтгээд, Байнгын хороо хариуцлагатай ажилла, ажлын хэсэг хариуцлагатай ажиллаад, үүнийг сайн хууль болгож гаргая. Тендерийн хууль бол угаасаа их маргаантай, тендер нь их маргаантай байдаг, үйл ажиллагаа нь их маргаантай, тэгээд хууль нь маргаантай болох вий.

Гишүүд үгээ хэллээ. Хоёр гишүүн дэмжиж үг хэллээ.

Байнгын хорооны саналаар санал хураалт явуулъя.

Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн  Байнгын хорооны саналаар санал хураалт явуулъя.

40 гишүүн санал хураалтанд оролцож,  34 гишүүн зөвшөөрч, 85.0 хувийн саналаар дэмжигдлээ.

Анхны хэлэлцүүлэгт бэлтгүүлэхээр Төсвийн байнгын хороонд шилжүүлж байна.

Санхүүгийн хэлэлцээр соёрхон батлах тухай  хуулийг Монгол Улсын Засгийн газар Олон улсын ассоциаци хооронд байгуулсан Хөгжлийн бодлогын санхүүжилт-2 хөтөлбөрийн санхүүгийн хэлэлцээрийг Монгол Улсын Засгийн газрын өргөн мэдүүлснээр соёрхон баталсугай гэсэн хууль байгаа. Түрүүн бид нар хэлэлцсэн.

Эцсийн найруулгын саналтай гишүүн байна уу?

Ж.Сүхбаатар: Энэ Хөгжлийн бодлогын санхүүжилт-2 гээд тавьсан байна. Энэ цифр чинь ингээд 2 байх юм уу? араб гэж ялгадаг шүү дээ. 2-ын тоогоор байх юм уу? өөрөөр байх юм уу? үүнийг нь манай Тамгын газар хараарай. Ингээд 2 гээд тавьсан чинь миний хувьд хууль зүй, техникийн талаас болж байна уу? 

Д.Дэмбэрэл: Энэ чинь оноосон нэр гэж ойлгож байгаа. Ийм л нэртэй юм явсаар байгаад ирж байгаа шүү дээ. Хуучин 1 гэж батлагдсан. 

Ж.Сүхбаатар: Тэр чинь ром дугаар гээд явдаг шүү дээ.

Д.Дэмбэрэл: Үүгээр л явах байх л даа. Арабаар бичвэл дугаар гэсэн байдалтай болно шүү дээ.

Хөгжлийн бодлогын санхүүжилт-2 дугаар  болно. Тамгын газар үүнийг нь харчихаарай. Зарчмын өөрчлөлт байхгүй. Араб тоо байх юм уу? эсхүл 2 гэж бичих юм уу? 2-ын тоо тавих юм уу гэдэг асуудал байна.

Эцсийн найруулгыг сонслоо.

Өнөөдрийн чуулганы хуралдааны ажиллагаа амжилттай дууслаа. Хэлэлцэх асуудлыг бүрэн хэлэлцлээ.

Гишүүд ээ, үдээс хойш ажлын хэсгүүд хуралдмаар байна. Ажлын хэсгүүдийн хуралдааныг үдээс хойш хийе. Нийгмийн бодлогын байнгын хороо хуралдах хэрэгтэй. 

Ажлын хэсгийн ажиллагаанаас болоод хэлэлцэх хуулийн зарим төслүүд хүлээгдэж байна, уягдаж байна.  Маргааш чуулгантай. Өнөөдөр ажлын хэсгүүдийг хуралдуулъя. 

Нийгмийн бодлогын байнгын хорооны гишүүд энэ Нийгмийн бодлогын байнгын хороог хуралдуулъя. Цагийг тусгайлан зарлана.

Гишүүдэд баярлалаа. Өнөөдрийн чуулганы хуралдааны ажиллагаа дууслаа. /11.15-12.25 цаг. Д.Цэндсүрэн/

Хуралдаан 12 цаг  25 минутад өндөрлөв.

Соронзон хальснаас буулгасан: 

